
Аилацәажәара 

dd Аԥсны Аҳәынҭқарра Ахада Аслан 
Бжьаниа Владимир Путин Урыстәы-
латәи Афедерациа Ахада иалхрақәа 
раан иигаз аиааира идиныҳәалеит. 

Адныҳәалараҿы, ахәҭакахьала, 
иазгәаҭоуп: 

«Ҳаҭыр зқәу Владимир Влади-
мир-иԥа! Милаҭрацәала еилоу Аԥсны 
жәлари хаҭала сара сыхьӡалеи Уры-
стәыла ауаажәлар рыхдырра аҩаӡара 
ҳаракы, адемократиатә принципқәа 
риааира  адунеи ҩаԥхьа иазырбаз  
аҳәынҭқарра ахада иалхрақәа рҿы 
Шәара аԥыжәара ду шәыманы ижәгаз 
аиааира шәыдысныҳәаларц сҭахуп.    

Шәара ижәгаз аиааира – ари Уры-
стәыла мацара аиааира акәӡам, ари 

иҿыцу, ииашоу  адунеиеиҿкаара 
ашьақәыргылараҿы Шәара шәыл-
шамҭақәа жәларбжьаратәи разхаҵа-
ра зырҵабыргуа адунеитә уаажәлар-
ра риааира ауп. Агәра згоит, Шәара 
шәнапхгарала Урыстәыла аҿаԥхьа 
иқәыргылоу ахықәкқәа рынагӡара 
ишацҵахо, иҷыдоу арратә операци-
аҿы аиааира агарагьы уахь иналаҵа-
ны.   

Аԥсны жәлар еицҿакны Шәара 
шәкандидатура адгылара арҭеит, уи 
ҳҳәынҭқаррақәа рыбжьара иаҳзе-
иԥшу аҭоурыхтә, адоуҳатә, акультуратә 
малқәа рыла ишьаҭарку ԥгара зқәым 
аиҩызаратәи аусеицуратәи аизыҟа-
заашьақәа шьақәнарӷәӷәоит.    

 Владимир Владимир-иԥа! Шәа-
ра аԥхьа шәнаргыланы, Урыстәыла 
ажәлар зегьы ирзеиӷьасшьоит ахир-
ра, анасыԥ, аизҳазыӷьара, аҭынчра, 
аманшәалара»

Аиааира идиныҳәалеит

 Урыстәыла Ахада 
иалхрақәа

 Аҧсны жәлар рыбжьы ирҭеит  
Владимир Путин

Ишдыру еиҧш, Владимир Вла-
димир-иԥа Путин Урыстәыла Аха-
дас иеиҭалхра Аҧсны имҩаҧысуан 
март 17 азы. Зынӡаск Аҧсны  араи-
онқәеи ақалақьқәеи рҟны иаартын 
алхырҭатә ҭыҧқәа 30.

Урыстәыла Ахада иалхрақәа 
рҿы, алхырҭатә ҭыҧқәа рҟны 
агәаҭарақәа мҩаҧыргарц Аҧс-
нынтә Урыстәылаҟа гәыҧҩык  Аҧс-
ны Жәлар Реизара адепутатцәа  
наҧхьан. Уи аделегациа иалахәын 
адепутатцәа Адгәыр Ҳаразиа, Ахра 
Ҧачлиа, Бадрик Ҧлиа, иара убас 
Жәлар Реизара Аппарат анапхгаҩы 
Вадим Бжьаниа.

Иазгәаҭатәуп, март 16 рзы заа 
ибжьы шиҭиз Аҧсны Ахада Аслан 
Бжьаниа, насгьы уи ихаҭыҧуаҩ 
Бадра Гәынба, Аҧыза-министр 
Алеқсандр Анқәаб, Аҧсны Аха-
да Иусбарҭа аиҳабы Абесалом 
Кәарҷиа, Аҧсны Ашәарҭадара Ахе-
илак амаӡаныҟәгаҩ Сергеи Шамба. 

Егьырҭ амшқәа рзы еиҧш, март 
17 рзы ашьыжь асааҭ 8 инаркны 
аусура иалагеит алхырҭатә ҭыҧқәа. 
Аилагарақәа ҳәа акгьы убомызт. 
Аиашазы, Аҧсны жәлар алхрақәа 
гәацҧыҳәарыла ишазнеиу-
аз убарҭан. Еиҳараӡак зықәрахь 
инеихьоу абыргцәа гәыҕрак рхаҿ-
сахьа ианубаалон.

Убас слыҿцәажәарц сыӡбеит 
66 шықәса зхыҵуа Турбаза араи-
он аҟны инхо Альдона Қәарцхаа. 
Лара илҳәеит, иарбанзаалак ал-
храқәа рышҽрылалырхәуа, аха 
Урыстәыла Ахада иалхра оумак 
ала лгәыҕрақәа адҳәалан дшаз-
неиуа. Имӡакәа исалҳәеит, лыбжьы 
шилҭо Владимир Владимир-иҧа 
Путин. Агәыҕра лымоуп лтәанча-
ратә уалафахәы шьҭихып ҳәа. Лара 
лгәы шҽеимгьы, алхрақәа лыҽры-
лалырхәит.

Аҧсны араионқәа зегьы рҟны 
алхырҭатә ҭыҧқәа аркын асааҭ 20 
рзы. Аилагарақәа ҳәа акгьы ыҟа-
мызт.

Стелла Сақаниа

dd Ишдыру еиҧш, март 15-16  
Аҧсны жәлар  рзы игәыҭшьаа-
гоу рыцхәуп. 31 шықәса раҧхьа, 
Аҧсны Аџьынџьтәылатә еи-
башьраан ишьаарҵәырахаз 
ажәылара хашҭшьа амам.

Март 15  аҽны, есышықәса 
ишыҟарҵалоз еиҧш, Аҟәа иҭа-
хаз афырхацәа анышә иахьама-
доу, «Ахьӡ-Аҧша» апарк аҟны ашәҭ 
шьыҵәрақәа шьҭарҵеит: Аҧсны 
Ахада Аслан Бжьаниа, Аҧыза-ми-
нистр Алеқсандр Анқәаб, Аҧс-
ны Жәлар Реизара Аиҳабы Ла-
ша Ашәба, Аҧсны Ахада Иусбарҭа 
анапхгаҩы Абесалом Кәарҷиа, Аҧс-
ны Ашәарҭадара Ахеилак амаӡа-
ныҟәгаҩ  Сергеи Шамба, Аҧсны 
Жәлар Реизара адепутатцәа, Аҧс-
ны Аиҳабыра, ауаажәларра, аҿар.

Аҽны ашәҭ шьыҵәрақәа 
шьҭарҵарц имҩахыҵит иара убас 
Ешыра, Аҧсны Раҧхьатәи Ахада 
Владислав Григори-иҧа Арӡынба 
анышә дахьамадоу: Аҧсны  аҿари 
аспорти рзы аҳәынҭқарратә еила-
кы  ахаҭарнакцәа, В. Г. Арӡынба ихьӡ 
зху Аибашьратә фырхаҵара Ахьӡ-
Аҧша аҳәынҭқарратә музеи аус-
зуҩцәа, еиуеиҧшым аҿартә хеид-
кылақәа, ауаажәларра, аҿар.

Анаҩс акциа зҽалазырхәыз 
зегьы «Афырхацәа рымҩала» 
ашәҭ шьыҵәрақәа шьҭарҵарц 
имҩахыҵит, Аҧсны Аџьынџь-
тәылатә еибашьраан иҭахаз, 
зхатәгәаҧхарала  Ҟабарда-Балка-
риантәи иааны еибашьуаз, Аҟәатәи 
абаталион ажәыларатә рота  «Ве-
терок» иалаз рҳаҭгәынқәа рҿы. Ак-
циа хыркәшан Гәымсҭатәи ацҳаҿы 
агәалашәаратә ҕәқәа ахькыду ашәҭ 
шьыҵәрақәа рышьҭаҵарала.

Март  15 арыцхә инамада-
ны алахьеиқәҵаратә агәалашәа-
ратә хәылҧазы еиҿкаан Влади-

слав Григори-иҧа Арӡынба ихьӡ 
зху Аибашьратә фырхаҵара ахьӡ-
аҧша аҳәынҭқарратә музеи аҟны. 
Уахь имҩахыҵит Аҧсны Анацәа 
Рхеидкыла аиҳабы Гәыли Кьычба, 
Аҧсны анацәа Рхеидкыла  Аҟәатәи 
ақалақьтә ҟәша аиҳабы Фируза Ча-

магәуа,  аҿари аспорти рзы Аҧс-
ны аҳәынҭқарратә еилакы аиҳабы 
Ҭарашь Хәытаба, гәыҧҩык анацәа 
зыҷкәынцәа ҭахаз, астудентцәа, 
аруаа, ҿар.

Агәаларшәаратә хәылҧазы ала-
гаанӡа, амузеи аҩбатәи аихагыла 
афое аҟны ицәыргақәҵан март-
тәи ажәылара иазкны  Витали 
Қьецба иҭиххьаз, анаҩс ҳамҭас  
Аибашьратә фырхаҵара ахьӡ-аҧша 
амузеи  иаиҭахьаз ифотосахьақәа. 

Иазгәаҭатәуп ахәылҧаз ша-
артыз марттәи ажәылара иазкыз 
авидеонҵамҭа ала. Асахьақәа иры-
цыз ажәақәа ааган, Авҭандил Гарц-
киа марттәи ажәылараан иблала  
иибаз, дызхысыз, анаҩс иҭижьыз 
ашәҟәы «Вызовы истории» аҟнытә.  

Анаҩс амузеи аиҳабы Мзиа Бе-
иа илҳәеит, март 15-16-тәи ам-
шқәа  есымша ишыргәаладыршәо, 
урҭ хашҭшьа шрықәым. Аҳәа-
ра ҟалҵеит аҿар рахь лхы нар-

ханы, зыҷкәынцәа ҭахаз анацәа 
раҳаҭыр  рбаларц. Иҭахаз аҷкәын-
цәа, аҭыҧҳацәа ргәалашәараҿы 
инхарц, ирхадмыршҭларц. Иаз-
гәалҭеит зҭоурых згәаламшәо, 
иаҧхьаҟагьы аҧеиҧш шимам. 
Зыҧсы ҭаны иҟоу аветеранцәа па-
ту рықәырҵаларц. Иахьатәи аве-
теранцәагьы, Аҧсны зхы ақәызҵаз-
гьы, иахьа аҿар аҧеиҧш бзиа 

рыманы, рыҧсадгьыл ҭынч иқәын-
халарц азы шакәу.

Ажәа иман аҿари аспорти 
русқәа рзы Аҧсны аҳәынҭқарратә 
еилакы  аиҳабы Ҭарашь Хәытаба. 
Уи еизаз аветеранцәеи, анацәеи, 
аҿари рахь ихы нарханы иҳәеит, 
ишгәаҕьыуацәоу амш алацәажәа-
ра. Дазааҭгылеит ари амш шлахье-
иқәҵагоу, ари ажәылараҿы ишҭа-
хаз 222-ҩык Аҧсны иреиҕьқәаз  
аҷкәынцәа, 20-ҩык инарзы-
наҧшуа  хабарда ишыбжьаӡыз, 
100-ҩык иарзынаҧшуа ахәрақәа 
шроуз. Абарҭқәа зегьы хашҭшьа 
амам. Аҿар ишырхадмыршҭлаша. 
Амедеҳәшьцәа ракәзар, абџьар 
шьҭыхны рабацәеи рашьцәеи 
ирывагыланы ишеибашьуаз. Абарҭ 
зегьы азгәаҭаны, ҳаҭыр рықәҵа-
латәуп ҳветеранцәа, анацәа 
зыҷкәынцәа ҭахаз. Иахьа  иҳамоу 

Стелла Сақаниа

Хьаала иҭәу арыцхә

(Алгарҭа 2-тәи ад.)

Марттәи ажәылара

dd Аԥсны Аҳәынҭқарра Ахада 
Аслан Бжьаниа  Жәларбжьаратәи 
аҳаиртә баӷәаза «Аҟәа» аргы-
лареи арҽеиреи рызҵаарақәа 
ирызкны Акоординациатә штаб 
аилатәара мҩаԥигеит.

Аиԥылара иалахәын Ахада 
ихаҭыԥуаҩ Бадра Гәынба, Аԥы-
за-аминистр актәи ихаҭыԥуаҩ, 
афымцамчи атранспорти рминистр 
Џьансыхә Нанба, Жәларбжьаратәи 
аҳаиртә баӷәаза «Аҟәа» аиҳабы 
Наиль Батраев, иара убас анагӡа-
ратә мчқәа русбарҭақәа рхаҭар-
накцәа, апроект анагӡара алахәы-
лацәа. 

Аиԥылараҟны ирзааҭгылан 
аусура аамҭа аҽҭагӡара иадҳәалаз 
азҵаатәқәа. Ҳазҭагылоу аамҭазы 
аргыларатә ҭыԥ аҟны анардадкы-
лаҩ хада зымҽхак ҭбаау аргы-
ларатә техникеи аусуҩцәеи еид-

накылоит. Аԥырратә дәаҿы нап 
аркуп аԥырра-тәарҭатә цәаҳәақәа 
рырҽеира, иара убас аҿықәқәа 
ррыцқьара. Ажәытә хыбрақәа 
рықәгаразы аусурақәа ирҿуп. 

Аԥсны Аҳәынҭқарра аҭагыла-
заашьа ҷыдақәа рзы Аминистрра 
амчала имҩаԥгоуп артҟәацгатә 
маҭәашьарқәа рыԥшааразы аусна-
гӡатәқәа, иара убас уи аҵакыраҿы 
аҵлақәеи ачықьқәеи ррыцқьара. 

Аҳәынҭқарра Ахада Аслан Бжьа-
ниа инаҵшьны иазгәеиҭеит аҳаиртә 
баӷәаза аиҭашьақәыргыларазы ҳа-
амҭа иақәшәо, насгьы зхаҭабзи-
ара ҳараку аусқәа шымҩаԥгатәу. 
Аҭакԥхықәра зду ауаа ирыдиҵеит 
апроект алахәылацәа зегьы русу-
ра иарбоу аҿҳәара инақәыршәа-
ны ишахәҭоу еиԥш иҳәаақәҵазарц. 

30 шықәса раахыс ус игылоу 
Жәларбжьаратәи аҳаиртә баӷәаза 
«Аҟәа» аиҭашьақәыргылара  Аԥс-

ны Аҳәынҭқарразы акрызҵазкуа, 
аҭоурыхтә ҵакы змоу апроектқәа 
иреиуоуп. Аҳаиртә баӷәаза арҽе-
ира  анхыркәшахалак  жәларб-
жьаратәи астандартқәа ирықәшәо 
иҟалоит, еиуеиԥшым аҳаирплан 
хкқәа аднакылоит. Ари аҩыза аин-
вестициатә проект анагӡара иал-
наршоит атәылауаа транспортла 
реиқәыршәара, иара убас аԥс-
шьаҩцәа рхыԥхьаӡара аизырҳара, 
атәыла аекономикатә ҿиара ӷәӷәа-
ла ацхраара.

Аслан Бжьаниа ҷыдала хы-
лаԥшра аиҭоит апроект аусура, 
аҵакы азгәаҭаны. Аҟәатәи аҳаиртә 
баӷәаза апроект ареконструкциа 
шаҳаҭра ауеит атәыла анапхгара 
Аԥсны аизҳазыӷьаразы аҭагыла-
заашьа бзиақәа раԥҵара ишад-
гыло. Абри азы адырра ҟанаҵоит 
Аҳәынҭқарра Ахада ипресс-маҵ-
зура.

Аҳаиртә баӷәаза «Аҟәа» аҟны Аусурақәа ирҿуп 

аҭынч ҧсҭазаара дара ирыбзоуро-
уп ҳәа, азгәеиҭеит уи.

Анаҩс Аҧсны зхы ақәызҵаз аҵе-
ицәа минуҭктәи аҿымҭрала иргәала-
дыршәеит.

Аҭоурыхтә наукақәа рдоктор, 
апрофессор Аслан Аҩӡба иазгәеиҭеит, 
аибашьра зегьы шлахьеиқәҵагоу, аха 
зегь раасҭа ишьаарҵәырахаз хҭысны 
ишыҟалаз марттәи ажәылара. Уи да-
зааҭгылеит, иахьа иҳамоу аҧсҭазаара 
аибашьра иалҵшәаны иаҳауз шакәу.

Иқәгылаз рхыҧхьаӡараҿы дыҟан 
Аҧсны Афырхаҵа Аслан Кобахиа. 
Абзиара шәымаз ҳәа раҳәо, даара 
иуадаҩуп ҳәа азгәеиҭеит ари ахҭыс 
алацәажәара. Иахьа уажәраанӡагьы 
иҭҵааӡам аҿар аибашьраҟны  ирхыр-
гоз. Иара аибашьара ацәаҳәақәа 
рҟынтәи ахҭысқәа рзеиҭаиҳәеит аҿар. 
Дазааҭгылеит,  аибашьраҿы  иҭахаз 
бжьаратәла иугозар 23-25 шықәса 
рҟынӡа зхыҵуаз аҿар шракәыз. Уи 
шгәыҭшьаагоу. Иахьатәи аҿар Аҧс-
ны аҭоурых ишырхамышҭлар шакәу.

Анаҩс ажәа лыман, марттәи ажәы-
лараан зыҷкәын дҭахаз, ауаажәлар-
ратә палата амаӡаныҟәгаҩ, Аҧсны 
Анацәа Рхеидкыла аиҳабы Гәыли 
Кьычба. Уи иҭабуп ҳәа ралҳәеит абас 
еиҧш иҟоу агәаларшәаратә хәылҧа-
зы еиҿызкааз Аибашьратә фырхаҵа-
ра Ахьӡ-Аҧша амузеи аиҳабы Мзиа 
Беиеи  аҿари аспорти русқәа рзы 
Аҧсны аҳәынҭқарратә еилакы  аиҳа-
бы Ҭарашь Хәытабеи. Ас еиҧш иҟоу 
ахәылҧазқәа реиҿкаара, аҭоурых 
амырӡра, ахамыршҭра, зыҧсадгьыл 
зхы ақәызҵаз рыхьӡ акамыршәра 
иатәуп ҳәа иазгәалҭеит уи. 

Лара дазааҭгылеит аибашьраҿы 
аҷкәынцәа аҕа дҭарханы рыҧ-
садгьыл ахы иақәиҭыртәырц азы 
изакәытә доуҳатә мчыз ирымаз. 
Иазгәалҭеит аӡәымкәа-ҩыџьамкәа 
агәыҧ анапхгаҩцәа ишларҳәахьаз, 
иара убас хатәгәаҧхарала иааз 
аибашьцәа рҟынтәигьы ишлаҳахьаз, 
ус ишыҟаз. Ажәылара ианцоз, агәыҧ 
анапхгаҩцәа зынӡаск иқәыҧшцәаз 
ирышьҭырц рҭаххомыт, аха рнапх-
гаҩцәа ирзымӡырҩыкәа ҧхьаҟа 

ицон, убысҟак ргәымшәареи, рфыр-
хаҵареи, рдоуҳамчи ҳаракын азы. 
Лара дазааҭгылеит раҧхьаӡакәны 
Аҧсны анацәа Рхеидкыла  1994 
шықәсазы ишышьақәырҕәҕәахаз. 
Уи анаҩс 1995 шықәсазы  анацәа 
рҽеидкыланы Нхыҵ-Кавказҟа иш-
цаз, Аҧсны иааны зхатәгәаҧхарала 
еибашьуаз аҷкәынцәа рахьтә, иҭа-
хаз рҭаацәарақәа ирҭааны ҭабуп ҳәа 
рарҳәарц, урҭ  рыҷкәынцәа анышә 
иахьамадоу рыблала ирбарц. Иаз-
гәалҭеит, хаҭа-хаҭала изҭаауаз аҭа-
ацәарақәа зегьы, иҭахаз ранацәеи ра-
бацәеи еицҿакны ирҳәоз ак шакәыз 
«ҳаҷкәынцәа хаҵарыла иҭахеит, 
рыжәла-рышьҭра дмырҧхашьеит» 
ҳәа.

Иқәгылаз  рхыҧхьаӡараҿ дыҟан 
марттәи ажәылараан иҭахаз Едик 
Шьанаа иан Анна Шьанаа, иара убас 
марттәи ажәылара иазкны аҿар 
зыҧхьахьоу, ираҳахьоу аҟнытә ирыз-
цәырҵуаз азҵаарақәа рҭиуан, аҭак 
ҟарҵон Аслан Аҩӡбеи Аслан Кобахьи-
еи.

Март 15  ауха Аҟәа, Ахьӡ-Аҧша 
апарк аҟны марттәи ажәылараҿ иҭа-
хаз аҷкәынцәа рыхьӡала  222 цәашьы 
аркын.

Хьаала иҭәу арыцхә
(Алгарҭа)

Аҧсны Жәлар Реизара 
аилатәара

dd Ааигәа Аҧсны Жәлар Реиза-
ра аилатәара мҩаҧысит. Ам-
шхәаҧштә аҿы иқәгылан зҵаарак, 
анаҩс иҟан еиуеиҧшым егьырҭ 
азҵаарақәагьы.

Аҧсны Жәлар Реизара Аиҳабы 
Лаша Ашәба зегьы бзиала шәаабеит 
ҳәа раҳәо, адепутатцәа идирдырит 
еиуеиҧшым азҵаарақәа рыла иша-
лаго аилатәара.

 Ажәа иман Аҧсны афинансқәа 
рминистр Владимир Делба. Уи  иҳәе-
ит Аҧсны аҳәынҭқарратә биуџьет аҟ-
ны иҟоу, сынтәа  категориақәак ру-
алафахәы шышьҭыҵуа 27,3% рыла.

Ҳазҭоу ашықәс иалагӡаны руа-
лафахәы шьҭырхуеит абарҭ ахыр-

харҭақәа рыла: апедагогика  аус-
зуҩцәа, арҵаратә усбарҭақәа – 29,7 
нызқь мааҭ (2023 шықәсазы – 26,8 
нызқь мааҭ); ашколқәранӡатәи 
аусбарҭақәа – 26,7 нызқь мааҭ 
(2023 шықәсазы – 22,4 нызқь мааҭ); 
ахарҭәааратә ҵараҿы – 29,2 нызқь 
мааҭ (2023 шықәсазы – 23,9 нызқь 
мааҭ).

Иара убас зегь раасҭа руалафахәы 
ҳаракхоит аҭҵаарадырратә усзуҩцәа: 
43,9 нызқь мааҭ рҟынтәи иҳаракхоит 
58,3 нызқь мааҭ рҟынӡа; аҳақьымцәа 
категориала зыҩаӡара ҳараку руала-
фахәы ҟалоит 52,9 нызқь мааҭ (2023 
шықәсазы – 39,7 нызқь мааҭ).

Афинансқәа рминистр В. Делба 
иазгәеиҭеит, еиуеиҧшым аусбарҭақәа 
рҿы ишымҩаҧырго аконтрольтә 
гәаҭарақәа ахарџьқәа рыла, аусзу-

аҩцәа рхыҧхьаӡарақәа рыла.
Жәлар Реизара Аиҳабы Лаша 

Ашәба адепутатцәа рахь ихы нарха-
ны иҳәеит амаининг азҵаара иахьа 
ипроблеманы ишыҟоу, уи аӡбаразы 
алҵшәақәа шимбо. Уи аӡбара знапы 
иану рус такҧхықәрала иазнеила-
роуп, алҵшәақәагьы рбартә еиҧш 
ишыҟаҵатәу азгәеиҭеит.

Анаҩс ииасын амшхәаҧштә аҿы 
иқәгылаз «Ауаҩы изинқәа рых-
ьчаразы иҟаҵаз – 2023 шықәсаз-
тәи  аумҩаҧгатәқәа» азҵаарахь. Уи 
иазкны ажәа лҳәеит ауаҩы изинқәа 
зыхьчо Анас Кьышьмариа. Лара  иаз-
гәалҭеит иахьатәи ҳаамҭазы Дранда 
аҳаблаҿ  абахҭа иҭаку абаандаҩцәа 
рҭагылазаашьа. Аиашазы, ацәгьа зуа 
закәанла ацәгьа дақәыршәатәуп. 
Аха иҭаку абаандаҩцәа, иахьҭа-
ку ауадақәа асанитартә нормақәа 
ирықәшәаӡом. Абаандаҩы иҟаиҵаз 
ацәгьара дазхәыцыртә еиҧш аҭагы-
лазаашьа имаӡам. Урҭ чмазаҩхар 
изхәышәтәуа дрымаӡам. Акрырҿаҵа-
ра аҿгьы уаҩы дзыргәырҕьаша ҳәа 
акгьы ыҟам. Ауаҩы изинеилагарақәа 
ыҟоуп. 

Иара убас дзаҩымсит Аҟәа иҭаку 
рҭагылазаашьа асанитартә нормақәа 
ишрықәымшәо, аилагарақәа шыҟоу, 
ишахаҵгылатәу. Лажәахә аҿы дыр-
зааҭгылеит еиуеиҧшым ауаҩы изи-
неилагарақәа маҷымкәа.

 Анаҩс Аҧсны Жәлар Реизара 
Аиҳабы Лаша Ашәбеи адепутатцәеи 
иҭабуп ҳәа ларҳәеит имариам лусу-
раҿы ирыӡбо егьырҭ азҵаарақәа рзы.

Стелла Сақаниа

Аԥсны Аԥыза-министр Алеқ-
сандр Анқәаб Ливан еиҿкаау 
«Ачерқьестә ассоциациа» ахада 
Риад Цыба зхадараҿы дыҟоу Ли-
вантәи аԥсуа диаспора ахаҭар-
накцәа идикылеит.  Абри атәы 
аанацҳауеит Аминистрцәа Реила-
заара апресс-маҵзура.

Ҳџьынџьуаа рҭоурыхтә ԥсадгьыл 

ахь рырхынҳәразы  Аҳәынҭқар-
ратә еилакы ахантәаҩы Вадим 
Ҳаразиеи Жәлар Реизара-Апар-
ламент адепутат Нарсоу Салаҟаи-
еи злахәыз ари аиԥылараҿы агу-
манитартә хырхарҭа уҳәа егьырҭ 
азҵаарақәа рыла Аԥсни Ливантәи 
адиаспореи русеицура иадҳәалоу 
азҵаарақәа ирылацәажәеит, иара 
убас ҳџьынџьуаа рҭоурыхтә ԥсад-
гьыл ахь рырхынҳәразы ирымоу 
алшарақәа ирзааҭгылеит.

«Акыр шықәса ҳаиҟәыҭханы 
ҳшыҟазгьы, ҳабацәеи ҳабдуцәеи 

рыдгьыл аҭааразы алшара шҳа-
мамызгьы, ҳара есымша Аԥсны 
имҩаԥысуа  зегьы ҳрызҿлымҳан. 
Уажәы амҩақәа анааты, алша-
ра ҿыцқәа анцәырҵ,  иаҳҭахуп 
Ҳаԥсадгьыл иахәаша џьара акы 
ҟаҳҵарц», - ҳәа Аԥыза-министр 
аԥсшәа иаҳәо, иазгеиҭеит адиас-
пора аԥыза Риад Цыба. Ахәҭа-
кахьала, Алеқсандр Анқәаб ауа-
ажәларра рыхдырраҿы, иара убас 
аҳәынҭқарра анапхгара инарыгӡо 
аполитикаҿы адиаспора аусацу-
ра хадара злоу ахықәкқәа ишы-
руаку азгәеиҭеит. Аԥыза-министр 
иажәақәа рыла, ареспублика 
анапхгара ҳаԥхьаҟагьы аҳәааныр-
цә иҟоу ҳџьынџьуаа рымадареи 
аус рыцуреи  иазхиоуп.

Аԥхьаҟагьы – аимадареи 
аусеицуреи

Адиаспора ахаҭарнакцәа – 
Аԥсны 

Иԥсҭазаара далҵит Заур 
Иван-иԥа Шьалашьаа

dd 68 шықәса дшырҭагылаз 
иԥсҭазаара далҵит аҵарауаҩ, 
Аԥсны аҭҵаарадыррақәа Ра-
кадемиа аекономикеи азини 
Ринститут аиҳабы Заур Шьа-
лашьаа. 

Заур Иван-иԥа Шьалашьаа ди-
ит 1957 ш. февраль 28 азы Очам-
чыра араион Ҷлоу ақыҭан. 1974 
шықәсазы далгеит Ҷлоутәи аб-
жьаратә школ. Уи даналга аҵара 
иҵон Аҟәатәи аиндустриатә тех-
никум аҟны.

1975-1977 шықәсқәа рзы ар-
ра ихигон.

1977 шықәсазы дҭалеит, 1983 
ш. азы ибзиаӡаны далгеит П.Лу-
мумба ихьӡ зху ажәларқәа ре-
иҩызара Ауниверситет аеконо-
микеи азини рфакультет (иахьа 
ажәларқәа реиҩызара Урыстәы-
латәи аусниверситет) «аекономи-
кеи жәлар рынхамҩа апланҟаҵа-
реи» азанааҭ ала. Уи иара убас 
иоуит аиспан бызшәа аиҭагаҩ-
ареферент ҳәа аҩбатәи адиплом. 

1983-1986 шықәсқәа рзы 
ажәларқәа реиҩызара Урыстәы-
латәи ауниверситет ҽынлатәи ас-
пирантураҿы аҵара иҵон. 

1986 ш. сентиабр азы аканди-
даттә диссертациа ихьчеит. 

1986 ш. октиабр инаркны 2017 
маи азынӡа Аԥснытәи аҳәынҭу-
ниверситет аҟны рҵаҩыс, рҵаҩы 
еиҳабыс аус иуан, 1989 ш. инар-
кны 2017 ш. азынӡа апланҟаҵа-
реи жәлар рынхамҩа анахгараҭа-
реи; аменеџьменти афинансқәеи; 
аменеџьмент; аҳәынҭқарратә 
напхгараҭареи ауниверситет аме-
неџьменти ркафедрақәа дре-
иҳабын.

2000-2004 шықәсқәа рзы 
адоктортә диссертациа азыр-
хиаразы ажәларқәа реиҩыза-
ра Урыстәылатәи ауниверситет 
жәларбжьаратәи аекономикатә 
еизыҟазаашьақәеи, амакрое-
кономикатә ҭышәныртәалареи, 
апланҟаҵареи ркафедрақәа рҟ-
ны шьҭазааҩыс дыҟан.

2009 шықәса февраль азы 
М.В.Ломоносов ихьӡ зху Моск-
ватәи аҳәынҭуниверситет аҟны 
«Аџьармыкьа аҭагылазаашьақәа 
раан ԥасатәи Асовет Еидгыла 
ихьыԥшым ареспублика ҿыцқәа 
рҟны аекономика ҳәынҭқар-
ратәла аҭышәныртәалара» ате-

мала адоктортә диссертациа ихь-
чеит. 

2009 шықәса декабр азы 
Урытәыла Иреиҳаӡоу аттестаци-
атә комиссиа Шьалашьаа аеконо-
микатә ҭҵаарадыррақәа рдоктор 
ҳәа аҵаратә хьӡы инаҭеит. 

2010 шықәса инаркны Аԥс-
нытәи аҳәынҭуниверситет да-
професорын.

З.Шьалауаа Аԥсны Жәлар Ре-
изара аҩбатәи ааԥхьара (1996-
2002 ш.ш.) адепутатс дыҟан, 
напхгара аиҭон абиуџьети аеко-
номикатә политикеи рзы Жәлар 
Реизара аилак.

Авторс дрыман хыԥхьаӡара 
рацәала азакәанпроектқәа, дры-
лахәын «Аԥсны асоциал-еконо-
микатә рҿиареи» (2005 ш.), «2025 
шықәсазынӡа Аԥсны асоциал-
економикатә рҿиара астратеги-
еи» (2014-2015 ш.ш.) аус рыду-
ларазы аусуратә гәыԥқәа.

Шьалашьаа аҭҵаарадырратә 
ажәахәқәа рыла дықәгылон 
Аԥсни Урыстәылеи имҩаԥыргоз 
аҭҵаарадырра-апрактикатә кон-
ференциақәа жәпакы рҟны.

2013 шықәса ииун азы Евро-
патәи аҭҵаарадырра-ааглы-
хратә консорциум аҳамҭақәа 
рзы акомиссиа ақәҵарала аҭҵа-
арадырреи аҵареи рганахьала 
илагаламҭазы ианашьан аорден 
«Аџьеи адырреи». 

2014 шықәсазы далхын Аԥс-
ны аҭҵаарадыррақәа Ракадемиа 
алахәыла-корреспондентс.

2017 шықәса маи азы Аԥс-
ны аҭҵаарадыррақәа Ракадемиа 
аҳәынҭқарратә ҭҵаарадырратә 
усҳәарҭа «аекономикеи азини 
Ринститут» аиҳабыс далхын.

2017 шықәса октиабр азы аԥ-
сабараҭҵаара Урыстәылатәи Ака-
демиа ихнаҵеит алахәыла-кор-
респондент ҳәа аҵаратә хьӡы.

2019 ш. ноиабр азы Аԥсны 
аҭҵаарадыррақәа Ракадемиа 
алахәыла иашаҵәҟьас далхын.

1992-1993 шықәсқәа рзы Аԥс-
ны жәлар Рџьынџьтәылатә еи-
башьраан иааирԥшыз ахаҵа-
реи агәаӷьреи рзы ианашьоуп 
«Агәымшәаразы» амедал, иара 
убас Аԥсны атәылахьчара Ами-
нистрра амедалқәа: «Хьӡи ԥшеи 
змоу аибашьҩы», «Аџьынџьтәы-
латә еибашьраҿы Аиааира 20 
шықәса».

***
Аекономикатә наукақәа рдоктор, апрофессор, Аԥсны анау-

кақәа Ракадемиа академик, Аԥсны анаукақәа Ракадемиа аеко-
номикеи азини Ринститут адиректор,  1992–1993 шш. Аԥсны 
жәлар Рџьынџьтәылатә еибашьра аветеран,  «Агәымшәа-
разы» амедал занашьаз Шьалашьаа Заур Иван-иԥа иԥсҭаза-
ара иалҵра инамаданы, Аԥсны  аҭҵаарадыррақәа Ракадемиа 
апрезидент Заур Џьапуа ихантәаҩрала  аԥсыжра аиҿкаара-
зы Аҳәынҭқарратә комиссиа аԥҵоуп.     Алахьеиқәҵаратә це-
ремониа мҩаԥысит хәажәкырамза 19, Аҟәа ақалақь, Арҵаҩы 
Иҩны аҟны.

Аԥсы анышә дамардоит иқыҭа гәакьа Ҷлоу.

dd Абна ԥсабара Адунеизегьтәи амш 
есышықәса иазгәарҭоит март 3 азы. 
Уи хықәкы хадас иамоу абна афа-
унеи афлореи рызҵаарақәа ргана-
хьала ауаажәларра ирымоу адырра 
аизырҳара ауп. 

Аԥсны зеиуахкыҟаӡам аԥсаба-
ра, уи аекологиатә проблемақәа, урҭ 
рыӡбашьа амҩақәа дрылацәажәеит 
Аԥсныпресс иаиҭаз аинтервиу аҟны 
Аԥсны аҭҵаарадыррақәа Ракадемиа 
аекологиа Аинститут аиҳабы, Аԥснытәи 
аҳәынҭуниверситет раԥхьатәи апро-
ректор Роман Дбар. 

– Роман Саид-иԥа, иаҳзеиҭашәҳәа 
ҳ т ә ы л а ԥсабаратә ҷыдарақәас иа-
моу?

– Аԥсны азҟазшьагәаҭоуп иҳа-
раку азеиԥшбиологиатә, аеколо-
гиатә, аҳауатә еиуеиԥшымзаарала. 
Ари рнубаалоит аҵиаақәа рыхкқәа, 
аԥстәқәа рырацәара, иара убас атәыла 
иахыԥраауеит аԥсаатәқәа рмиграци-
атә мҩадуқәа руакгьы. Абри инаваргы-
ланы, Аԥсны адунеи зегьы иаҟәыҭ-
хоу дгьылбжьахам, абри аҟнытә ҳара 
иаҳныруеит апланета зегьы азы иҟаз-
шьарбагоу аекологиатә проблема ха-
дақәа. Урҭ иреиуоуп аҳаир аҟьашьра, 
аҳауа аҽыԥсахра, ҭыԥк аҟнытә даҽа 
ҭыԥк ахь ииасуа ахкқәа рхыԥхьаӡара 
амаҷхара, убрахь иналаҵаны аԥса-
атәқәа уҳәа ахәаҷа-маҷақәа рыхкқәак.

– Иарбан хкқәоу Аԥсны аныӡаара 
ахықә аҟны инеины иҟоу? 

– Аҵиаақәа ртәы уҳәозар, ҳара ҳҟ-
ны шәкы инареиҳауп џьара мацара 
изызҳауа, аендемикқәа ҳәа изышьҭоу 
аҵиаа жәлақәа. Хадаратәла, урҭ уԥы-
лоит Гагратәи Бзыԥҭатәи ашьхарԥы-
рақәа рҿы. Апроблема амҽхак заҟароу 
еилаҳкаарц азы иаазгоит ҿырԥштәык: 
иааидкыланы хкык адунеи аҟны 
иамҽханакыр ауеит рацәак идуум уа-
дак аҟара, ҿырԥшыс иаагозар, аҵәҵәа 
сахьа змоу ашәҭ, мамзаргьы Гегатәи 
аӡхыҽҽа. Ус еиԥш иҟоу аҭыԥқәа ҳара 
ҳҟны имаҷӡам. Проблемас иҟоу убри 
ауп, урҭ даара иуашәшәыроуп, ирых-
ӡыӡаалатәуп, уи моу ауаҩы дазымхәы-
цӡакәа, ихы-игәы иҭамкәа иааидкыла-
ны хкык зынӡаск адунеи ианыӡаауа 
иҟаиҵар ауеит.

Аԥстәқәа рыҩнуҵҟа абас 
еиԥш иуашәшәыроу ахкқәа рахь 
иԥхьаӡатәуп, раԥхьаӡа иргыланы 
рацәак зымҽхак змырҭбаауа организ-
мқәак, ҿырԥштәыс иаагозар, аҳаԥқәа 
рыҩнуҵҟа зхы ныҟәызго. Адырреи 
азхәыцреи имамзар, анхамҩа знапы 
алаку ауаҩы изгәамҭаӡакәа Адгьыл 
аҿы хкык аҭархара илшоит. Абри 
ҟамларц азы ианыӡаауа аҵиаа хкқәа 
инарҵауланы рыҭҵаара аҭахуп, избан-
зар ахкы ақәӡаара – хьаҳәра зқәым 
процессуп. Ҳара ҳзы ари даара хра 
алоуп, избанзар миллион шықәса 
раахыс ишьақәгылоз аорганизмқәа 
ахьыҟоу атәылақәа рдунеитә реитинг 
аҟны Аԥсны аԥхьатәи ацәаҳәақәа ру-

ак ааннакылоит, убрахь иаҵанакуеит 
иҵаулоу аҳаԥқәа.

– Мзызс хадас ирымоузеи ахкқәа 
рхыԥхьаӡара аиҵатәра?

– Раԥхьаӡа иргыланы, ари мҩаԥы-
суеит зыԥсоу ҭоу аорганизмқәа ахьҿи-
ауа аҭыԥқәа рмаҷхара иахҟьаны. Аԥ-
сабараҿы аҽыԥсахрақәа лассы-лассы 
изыдҳәалоу ауаҩы активла имҩаԥи-
го анхамҩатә усура ауп. Насыԥны 
иҟалаз, ҳара иҳамаӡам ааглыхратә 
наплак дуқәа. Иҟалап, аекономиказы 
ари рацәак иҽеимзар, аха абиологи-
атә еиԥшымзаара аиқәырхара агана-
хьала – даара ибзиаӡоуп. 

Иҩбахаз, аԥстәқәеи аҵиаақәеи 
имаҷӡоу рхкқәа реиқәырхара иаҭах-
натәуеит идыру анормативтә шьаҭагьы, 
уи уасхырс иаҵагылазароуп «Аԥсны 
ашәҟәы ҟаԥшь». Иахьа уажәраанӡа 
уи ҳамаӡам, акымкәа-ҩбамкәа аҽа-
зышәара шыҟаҵоугьы. Ҳара ҳзы иахьа 
уажәраанӡа амч змоу қьаадшәҟәны 
ишҳамац иаанхоит «СССР ашәҟәы 
ҟаԥшь», аха уа иарбоу адырраҭарақәа 
рҿыцлатәуп. Ҿырԥшыс иаагозар, шәа-
рахқәак рзышәарыцара аганахьа-
ла иахәҭоу ахылаԥшреи аԥҟарақәа 
рықәымныҟәареи ирыхҟьаны, Аԥсны 
шьҭа уаҩы иԥылаӡом абынҽацәқәа. 

Ихԥахаз, ахәшьара аумҭар ауам 
аекологиатә проблема дуқәа иҟарҵо 
анырра. Ауаатәыҩса дара рыҟазаа-
ра аҭоурых зегь аҩнуҵҟала ахаан-
гьы аԥсабарахь абасҟак анырра ба-
аԥс ҟарымҵацызт, аҳауа зҟьашьуа 
амаҭәашьарқәа рыла. Хьыӡҳәала, 
убарҭ амаҭәашьарқәа адунеи аҟны 
абиологиатә еиԥшымзаара аиҵатәра 
акырӡа зҵазкуа афактор акәны иҟо-
уп. Иааҳгап адиоксинқәа рганахьала 
ҿырԥштәы заҵәык. Урҭ ҟалоит ацрыҵ 
кьакьақәа ахьеизырго аҭыԥқәа рҿы 
апластика абылра иахҟьаны. Урҭ даара 
ихәшәхәымгароуп. Абиосфереи адгьы-
ли аԥсабара зҟьашьуа амаҭәашьарқәа 
жәпакы рымч рықәхоит, аха абиосфе-
ра ахаангьы абарҭ амаҭәашьарқәа ир-
нымиацызт иара аҟазаара аҭоурых 
зегьы аҩнуҵҟала. Урҭ хыԥхьаӡарала 
иага имаҷзаргьы ӷәӷәала ашәарҭара 
рыцуп, аонкологиатә чымазарақәа 
цәырыргар алшоит.

Адунеи аҟны ԥсы зхоу, зыԥсы ҭоу 
зегьы еиԥшьуп, еидҳәалоуп. Иаҳҳәап, 
маҭәашьарк ԥстәык, ҵиаак азы иԥыр-
хагазар – уи зегьы ирԥырхагоуп.

– Усмҩаԥгатәқәас иҟоузеи афло-
реи афауни рыхьчаразы?

– Абиологиатә еиԥшымзаара 
аиқәырхара амҩақәа ируакуп аԥ-
сабарахьчаратә дгьылҵакырақәа, 
аҳәырԥсаррақәа, амилаҭтә паркқәа 
уҳәа раԥҵара. Ҳтәылаҿы ҷыдала 
ирыхьчауа аԥсабаратә дгьылҵакы-
рақәа зегьы ирыҵаркуа адунеи аҟны 
ирекордуп ҳәа иԥхьаӡоуп. Уи атәы-
ла аҵакыраҿы 26 процент иреиҳауп. 
Урҭ рахь иаҵанакуеит абас еиԥш иҟоу 
аҳәынҭҳәырԥсаррақәа – Ԥицунда-Мы-
сратәи, Ԥсҳәы-Гәымсҭатәи, иара убас 
Риҵатәи Амилаҭтә ԥарк, Амилаҭтә парк 
«Кәыдрытәи аиҩхаа». Абарҭ ирыҵар-
куеит атәыла аҵакыра иадкыланы 
хыџьара ишаны хәҭак егьаахымхо. 

Рацәаӡак иуԥыхьамшәо аԥстәқәеи 
аҵиаақәеи рыҿиара, рыжәла амырӡра-
зы акырӡа аҵанакуеит аԥсқьарра-
зы ахьырхәра армҽыӷра, иара убас 
хлаԥшрада  имаҷӡахаз аҵиаақәа ре-
изгара. Абри аганахьала даара аҵак 
ду амоуп ҷыдала ахәыҷқәеи аҿари 
рыҩнуҵҟа ааӡаратә, аҵаралашаратә 
усура амҩаԥгара. 

Аус адулатәуп иҳаҩсхьоу аамҭақәа 
раан ианыӡааз ахкқәа Аԥсныҟа 
раагара, ма реиҭарҿиара. Абас еиԥш 
ашьаҿақәа реихгара иаҿуп абынҽеи 
Кавказтәи абнацәи реиԥш иҟоу рга-
нахьала.

Аԥсаатәқәа ирыҵаркуа акәзар, 
Виктор Маланӡиа активла имҩаԥигоз 
аҭҵааратә усура иабзоураны Аԥсны 
ашәҟәы иҭагалоуп аԥсаатәқәа рых-
кқәа 300 егьаарыгымхо. Убарҭ рахь-
тә аԥшьбатәи ахәҭа иуашәшәыроу, 
ианыӡаауа ҳәа аԥстәқәа рыхьчара 
Жәларбжьаратәи аидгыла ахкқәа рси-
аҿы иарбоуп. Шықәсык ахьтә ҩын-
тә Аԥсны иахыԥраауеит еиуеиԥшым 
ахкқәа ирыҵаркуа миллионла аԥ-
саатәқәа. Убарҭ шәарҭара ацымкәа 
иԥырларц азы алшарақәа аԥҵалатәуп.

– Изеиԥшроузеи абна аҭагыла-
заашьа?

– Аԥсны абнақәа реингалара 
амҽхак иахьа иҳаҩсыз ашәышықә-
са алагамҭа инаркны зегь раасҭа 
илаҟәуп, аха ари иаанагаӡом пробле-
ма ыҟаӡам ҳәа. Зҵаатәы хаданы иҟоу 
убри ауп, акырӡа илаҟәит адгьыл 
ахархәара акультура, атехнологиатә 
усқәа рырмариара, абнашьақәыргы-
лара аҟамзаара. Абна нхамҩақәеи 
Аԥснытәи аҳәынҭуниверситети аима-
дарақәа рыбжьам. Апроблема ӷәӷәо-
уп, избанзар ҳреспублика хыџьа-
ра ишаны ҩ-хәҭак бнала ихҟьоуп. 
Анхамҩатә усура иамадоу азҵаа-
рақәа зегьы аԥсабарахьчаратә ҵа-
кы ду рымоуп.

– Аԥсны адунеи аҟны аԥхьа игы-
лоуп аӡәы ила ишьаны аӡыржәтә 
ала. Иаанагома ари – акгьы хьаас 
иктәым ҳәа?

– Атәылаҿы аӡиасқәа, ихәыҷы-и-
дуу 4700 раҟара ыҟоуп, шықәсык 
аҩнуҵҟала Амшын еиқәа иалало-
ит 27 км/3. Адунеи аҿы иҟам тәылак, 
абасҟак ӡыла иахьбеиоу. Аҵыхәтәан-
тәи жәашықәса рыҩнуҵҟала аҳа-
уа ӷәӷәала аҽахьаԥсахыз иахҟьаны, 
ҩынтә рыла еиҳахеит ақәоурақәа. 
Атәылаҟны аӡыржәтә меигӡарахда 
иҟоуп, аха иара убри аамҭазы атәы-
лақәа жәпакы  бааԥсыла иҿажәку-
еит. Иахьынӡахәҭоу ҳхаҿы иааҳам-
гац изакә беиароу иҳамоу, иара 
убас лассы-лассы уи ишабалак ҳәа 
ҳазнеиуеит. Абри иҳамоу амал ду 
ҳшазыҟоу иашам. Убри еиҷаҳарала 
азыҟазаашьа – ҳаԥхьаҟатәи абиԥа-
рақәа иҭәы-иԥха инхо-инҵуа, мал-
ла-шьалла ибеианы рыҟалара иауас-
хыруп. Иазгәаҭатәуп, аԥсуаа еснагь 
ҵасс ишрымаз аӡыхьқәа, акәарақәа, 
аӡиасқәа рыхӡыӡаара, реиҷаҳара. Урҭ 
агәам рҭарыжьуамызт, рхықәқәа рҿы 
адәахьы ицомызт, арахә рҭакырҭақәа 
дыргыломызт. Ари атрадициа – ҳа-
ра адунеи шҳадаҳкылауа ашьаҭақәа 
ируакын.

– Шәара шәызлахәаԥшуала, аԥ-
сабара ҳаҭыр ақәҵан азныҟәашьа 
ҳамҵар, изеиԥшрахоузеи ахҟьа-
ԥҟьақәа?

–Ауаҩы изгәаамыкӡакәа, дазым-
хәыцӡакәа  икәша-мыкәша иҟоу, дыз-
лагылоу аԥсабара аԥыргара, абиоло-
гиатә хкырацәара аиҵатәра иҽазикыр, 
иара иԥсҭазааразы, ихныҟәгара-
зы ашәарҭара ду инапала иаԥиҵо-
ит. Ҳара абиологиатә еиԥшымзаара 
еиқәырхатәуп ҳәа ҳанцәажәо, ус ба-
ша ажәаԥшӡаны иаҳҳәаӡом, ари ауа-
атәыҩса реиқәырхара иагәыцәуп.

Акьыԥхь иазирхиеит 
Борис Қаџьиа

Аԥсны – адунеи 
иаҟәыҭхоу дгьылбжьахам

Аԥсабареи ауааи

Аҵарауаҩ, зыхьӡ еицырдыруа

dd Март 17 азы имшира азгәеиҭеит 
аҵарауаҩ-алингвист, аполитикатә ус-
зуҩ, афилологиатә ҭҵаарадыррақәа 
рдоктор, Аԥсны аҭҵаарадыррақәа Ра-
кадемиа академик, Г.Ӡиӡариа ихьы зху 
апремиа алауриат, Аԥсны адәныҟатәи 
аусқәа ԥасатәи рминистр, Аԥсны Аха-
да иҟны иҟоу астратегиатә ҭҵаарақәа 
Рцентр анапхгаҩы Виачеслав Чрыгба.

Виачеслав Андреи-иԥа Чрыгба ди-
ит 1959 ш. март 17 азы Гагра ақ. аҟны.

1982 шықәсазы далгеит В.Н.Каразин 
ихьӡ зху Харковтәи аҳәынҭқарратә уни-
верситет аҳәаанырцәтәи абызшәақәа 
рфакультет.

1982 ш. инаркны 1986 ш. азынӡа аҵа-
ра иҵон Москва, СССР аҭҵаарадыррақәа 
Ракадемиа абызшәаҭҵаара Аинститут ас-
пирантураҿы. 

1986 ш инаркны 1991 шықәсазынӡа 
ҭҵаарадырратә усзуҩыс аус иуан СССР 
аҭҵаарадыррақәа Ракадемиа абыз-
шәаҭҵаара Аинститут Кавказтәи абыз-
шәақәа рсектор аҟны.

1991 ш. инаркны 1996 ш. азынӡа 
Леидентәи ауниверситет (Нидерланды) 
аиҿырԥшратә, аҭҵааратә лингвистика 
Аинститут адокторантс дыҟан. Уи даналга 
ихьчеит адоктортә диссертациа «Азеиԥш 
мраҭашәаракавказтәи абызшәа. Уи афо-
нологиатә системеи, алексикони, амор-
фологиеи рыхәҭақәа» (аҭҵаарадырратә 
напхгаҩцәа: апрофессорцәа Ф.Корт-
ландт, адоктор Р.Смитс). 

1996 ш. инаркны 1997 шықәса-
зынӡа инаԥхьаз ҭҵааҩны дыҟан жәлар-
бжьаратәи аизыҟазаашьақәа Рҟралтә 
институт «Клингендал» аҟны, Гаага, 
Нидерланды. Иҭҵаамҭа темас иаман 
ақырҭуа-аԥсуа еимакы. 

2000 ш. инаркны 2004 шықәсазынӡа 
адоктортә ҭҵаарадырратә проект «Аԥ-
суа бызшәа асаӡ диалект аграмматика» 
данагӡаҩын. 2005 ш. инаркны 2006 ш. 
азынӡа Леидентәи ауниверситет ассири-
ологиа аҟәшаҿы Кавказтәи абызшәақәа 
рырҵаҩыс аус иуан. 

Д.И.Гәлиа ихьӡ зху Аԥсуаҭҵааратә 
институт аполитологиеи аконфликто-
логиеи рҟәша аиҳабыс, Аԥсны Ахада 

иҟны астратегиатә ҭҵаарақәа Рцентр 
агеополитика аҟәша аиҳабыс, аҭҵаа-
радыррақәа Урыстәылатәи Ракадемиа 
абызшәаҭҵаара Аинститут Каказтәи 
абызшәақәа рсектор аҭҵаарадырратә 
усзуҩыс дыҟан.

2007 ш инаркны 2008 ш азынӡа 
адәныҟатәи аполитиказы Аԥсны Ахада 
диабжьгаҩын. 2008 ш. инаркны 2011 
шықәсазынӡа – Аԥсны Ахада Иусбарҭа 
Аиҳабы ихаҭыԥуаҩыс аус иуан. 2011 
ш. инаркны 2016 ш. азынӡа Аԥсны адә-
ныҟатәи аусқәа рминистрс дыҟан.

Чрыгба 2008 ш инаркны 2016 ш 
азынӡа Аахыҵ-Кавказ ашәарҭада-
разы Жәларбжьаратәи Женеватәи 
аиҿцәажәарақәа рҟны Аԥснытәи аде-
легациа деиҳабын.

Чрыгба – Жәларбжьаратәи Кав-
казҭҵааҩцәа реиҿкаарақәа жәпакы 
дрылахәуп, ауниверситет аҿы аҵара 
дирҵоит.

2020 шықәса октиабр азы Чрыгба 
Аԥсны Ахада иҟны астратегиатә ҭҵаа-
рақәа Рцентр аиҳабыс дҟаҵан.

2023 шықәса сентиабр азы Г.А.Ӡиӡа-
риа ихьӡ зху Аҳәынҭқарратә премиа 
ианашьан.

Аԥсны аинтеллегенциа Реидгыла 
аҵарауаҩ 65 шықәса ихыҵра идыр-
ныҳәалеит.

«Шәара адунеи иадыруа ҵарауаҩуп. 
Шәылшамҭақәа рацәаӡоуп жәларб-
жьаратәи аиҿцәажәарақәа рҟны Аԥс-
ны аинтересқәа рцәыргараҿы, акыр 
шықәса хадара рзыжәуан уаҟа Аԥс-
нытәи аделегациа. Адәныҟатәи аусқәа 
Рминистрра ахадак иаҳасабала шәара 
шәлагаламҭа шьарда ирацәоуп Аԥсни 
егьырҭ аҳәынҭқаррақәеи реиҩызаратә 
еизыҟазаашьақәа рырҿиараҿы.

Лингвистк иаҳасабала шәаамҭа 
рацәаны иазышәкуеит аԥсуа бызшәеи 
акультуреи реиқәырхара, рырҿиара. 
Кавказ ажәларқәа рбызшәа, рҭоурых, 
рморфологиа иазку ашәҟәқәа, аста-
тиақәа шәравторуп. Шықәсырацәала 
қәҿиарала адунеитә университетқәа 
рҟны алекциақәа шәрыԥхьоит, кав-
казҭҵааҩцәа Европатәи реилазаара 
уҳәа жәпакы аиҿкаарақәа шәрыла-
хуп. Ҳаԥхьаҟагьы ақәҿиарақәа шәзе-
иӷьаҳшьоит аҭҵаарадырратә, ауа-
ажәларратә усураҿы!» – иазгәаҭоуп 
адныҳәалараҿы.

Виачеслав Чрыгба – 65

dd «...Избан, аҵыхәтәантәи 
ашықәсқәа рзы изакәызаалак 
иҳахәаша акы ҟамҵаӡакәа аамҭа 
баша изцо. Имаҷума иахьа аԥ-
суа ҿар ҳҿаԥхьа ишьҭоу аусқәа, 
ҳара ҳамч зықәхаша, инаҳагӡаша. 
Иахьа  адемократиатә аамҭа аан 
ҳара иҳалшароуп аиаша аҳәара 
ацәымшәара, ҳмилаҭ зегьынџьа-
ра аиаша рдыруазароуп. Иахьа 
изызҳауа аҿар уаҵәтәи Аԥсадгьыл 
аԥеиԥш лаша роуп. Дарбанзаалак 
аԥсуа, апатриот цәанырра злоу, аԥ-
суа милаҭ рхьаа иаргьы ихьааза-
роуп. Иазхазааит ҽырба патриотра, 
аишәа аҿы ажәа ԥшӡақәа рҳәара. 
Иаамҭоуп хдыррала апрактика ҟаз-
шьа змоу апатриотизм ахь аиасра».

Сергеи Ҳамыҭ,
(Агазеҭ «Аԥснытәи ауниверси-

тет», 
1988 ш. цәыббра 23), 

Сергеи Анатоли-иԥа Ҳамыҭ ди-
ит аԥсуа қыҭа Калдахәара, анхаҩы 
иҭаацәараҿы 1964 шықәса абҵа-
рамза 27 рзы. Иқыҭаҿы абжьаратә 
школ  иҿырԥшыганы даналга ААУ 
аҭоурыхтә факультет дҭалоит. Уа
нтә аррамаҵурахьы иԥхьоит. Аррат́ә 
уалԥшьа ақалақь Североморск ихи-
геит. Даныхынҳә иҵара иациҵеит. 
1990 шықәсазы ААУ диплом ҟаԥшьы-
ла ихиркәшеит.

Сергеи Ҳамыҭ ихы идыр
уа даналага нахыс ихылҵшьҭра 
дазҿлымҳан. Данстудентха аҭоурых-
тә факультет аҟны еиликааз рацәа-
хеит. Иара  знызаҵәык иадамхаргьы 
дызҿцәажәахьаз, дихамышҭуа ихаҿы 
даанхон иҵаулара, идырра, игәы-
былра уҳәа рыла.

1990-тәи ашықәсқәа раан Гәдо-
уҭатәи араинагӡком ахьӡала ашәҟәы 
ҩны атәылауаҩшәҟәы ҿыц анрыми-
хуаз амилаҭ «аԥсуа» ҳәа дахьаныз 
ахаҭыԥан «аубых» ҳәа анырҵаратәы 
иҟаиҵеит. 

– Усҟан, – иҳәеит иашьа Рудик, 
«Леон иорден» занашьоу, аҩбатәи 
агәыԥ ахымхәа, – имариамызт, даа-
ра аџьа адибалеит, аха илшеит, есна-
гь игәы иҵхоз азҵаара иӡбеит. Атәы-
лауаҩшәҟәы иара заҵәык иакәын 
адунеи аҿы «аубых» ҳәа ианҵаны 
измаз…

Сергеи зыԥсадгьыл иахӡыӡаау-
аз, аҭоурых ҭызҵаауаз, иахнагахьоу 
бзиаӡаны издыруаз, ԥсабарала зҟаз-
шьа ӷәӷәаз хаҭаран. Аԥсны иадҳәа-
лоу акы шиаҳалак ақьаад ианызҵоз, 
уахгьы-ҽынгьы ҳашьцәа Нхыҵ-Кав-
казааи ҳареи ҳаизааигәареи ҳаи-
бабареи  иахгәаҟуаз, изҭахыз дыру-
аӡәкын. Ҳашьцәа мшын нырцә иҟоу 

рзы амца ицран. Иажә́а иалан: «Урҭ 
мхынҳәыр, рыԥсадгьыл аҟны иным-
хар, Аԥсны аԥсуаа рыла иаҳзырҭәӡом. 
Дарбан аԥсуазаалак, уи дазхәыцларо-
уп, раагаразы иҳалшо зегьы ҟаҳҵа-
роуп».

 Аибашьра анҵысы Аԥсныҟа 
ҳџьынџьуаа аауа ианалага, ақыҭа 
аиҳабы Хьырсон Агрба диацәажәаны, 
Калдахәара ақыҭаҿы  иааганы иҭа-
иҩуан. – Аибашьра еилгар, – ҳқыҭала 
ҳалагоит, сзацәажәо зегьы, гәахәары-
ла ирыдыркылоит, рҭоурыхтә ԥсад-
гьыл ахь  ихынҳәуа рацәаҩхоит ҳәа 
иҳәон Сергеи.

Ажәла Ҳамыҭаа «зхәы иаҭәҳәа-
ны изфо» ҳәа ззырҳәо ажәлақәа 
ирхыԥхьаӡалоуп. «Ҳамыҭаа Аԥс-
ны ааҭӡык ҳанхоит,  ҳарҭ зегьы 
ҳазхылҵыз аӡәы иоуп. 1964 ш. аубых-
цәа зегьы реиԥш, усҟантәи ақәым-
чрақәеи агәаҟрақәеи рышьҭахь ҳаб-
шьҭра Аԥсныҟа нхара иааит. Абри 
исҳәо ҳабду Дади иҳәамҭаны иаа-
нижьыз аҭоурых ауп. Урҭ Аԥсныҟа 
ианаауаз, ахнышьыр иааргаз ҳа-
моуп. Ҳаиҳабацәа ахнышьыр аҩ-
ны идәылаҳгар шыҟамлоз ҳарҳәеит, 
уи ҳахӡыӡаауа, ҳнавсцыԥхьаӡа ҳҭо-
урых ҳгәалазыршәо, баҟак иаҩызаны 
ҳахәшҭаараҿы иҟоуп, – дҳацәажәон 
Рудик.

Анатоли Дади-иԥа Ҳамыҭ дыз
хылҵыз реиԥш игәы ҭбаан, ачеиџьы-
ка иман, аԥсуара ныҟәигон, пату 
изақәын. Иԥшәма Џьыкырба-Ҳамыҭ  
Римма Қәҭиа-иԥҳаи иареи ԥшьҩык 
ахшара рааӡеит: Марина, Родик, Сер-
геи, Ада.

 Ҳҭаацәараҿы зегьы Сергеи дры-

лыркаауан, –уи ашәҟәқәа ирацәа-
ны дрыԥхьон. Ҳаргьы агәыбылра 
ҳиркуан. Ҳаиҳабацәа рахь еснагь 
азҵаарақәа рацәаны иман. Аублаа 
ирыдҳәалаз зегьы игәы иҵхон. Аублаа 
адунеи ианыӡаауеит ҳәа ирҳәоз 
ацәаныррақәеи ақәгыларақәеи зегьы 
дрызҿлымҳан. Нас атәылауаҩшәҟәы 
аниоу, ауаа иреиҳәо далагеит, рми-
лаҭ шьақәдыргылар шыҟало. Ҳара –
ҭаацәала  зегьы «аубых» ҳәа амилаҭ 
анҵаны, атәылауаҩшәҟәқәа ҳамоуп. 
Зегьы ҳзы даараӡа акыр аҵанакуеит 
– иажәа иациҵон Рудик

Сергеи Ҳамыҭ ААУ аҟны аҵа-
ра аниҵоз,  курск аҟны алекци-
ақәа ирыԥхьоз аҵарауаҩ Аргәын 
Иура Гәдиса-иԥа Сергеи Ҳамыҭ изы 
ицәажәара абас иҟан: «Сара иди-
пломтә усумҭа напхгара асҭон.  Ауни-
верситет аҟны аҵара зҵоз, зегьраԥхьа 
зхатәы бызшәала (аԥсышәала) 
адипломтә усумҭа зҩыз студентын. 
Уи «даараӡа ибзиоуп ҳәа» изыхьчаз 
дыруаӡәкын… Исгәалашәоит,  1990 ш. 
Лазаревск ҳәа иахьашьҭоу аҭыԥаҿы, 
ашыԥсыӷ жәлар раԥхьатәи реизара ду 
ахь Аԥснынтә  аделегациа ҳнаԥхьан. 
Сахьцәажәоз «аубых» ҳәа атәылау-
аҩшәҟәы  змоу аԥсуа делегациа дша-
лаз сҳәеит. Абри  анысҳәа Акульту-
ратә хан азал дуӡӡа аҟны итәаз зегьы 
гыланы рнапқәа еинырҟьон…

Сергеи ААУ аҭоурыхтә факультет 
даналга, Калдахәаратәи абжьаратә 
школ ахь рҵаҩыс дхынҳәит. Уаҟа аус 
шиуаз, иҿыцны Аԥсны еиҿыркааз 
агәыҳалалратә адемографиатә фонд 
аҭакзыԥхықәу амаӡаныҟәгаҩыс да-
лырхит. Аԥсны ақырҭцәа ақәлаанӡа 

аус иуан.
– Аибашьра аԥхьатәи амш азы 

Сергеи абџьар шьҭихит, – иара 
Гәымсҭатәи ахырхарҭахь дцеит. Са-
ра  Гагратәи ахырхарҭаҿы сыҟан. 
Гагра  ахақәиҭтәра ашьҭахь Сер-
геи дахьыҟаз  сыԥшааит. Уи Қәҭе-
лиа Зураб икоманда далан. Уа ҳше-
ицыҟаз, 1993 шықәса мшаԥымза 23 
рзы  сырхәит. Гәдоуҭатәи агоспи-
таль аҟны акыраамҭа сышьҭан. Сшьа-
пы  сықәгылаанӡа аҩеижьра сыхьит. 
Усҟан Сергеи Аладатәи Ешырала  де-
ибашьуан, «Смертники» ҳәа изышьҭаз 
аҽазыҟаҵарақәа мҩаԥыргон. Ажәы-
лара иалагараны ишыҟаз, Сергеи иаб 
дшычмазаҩыз иаҳан, аҩны дааит. 
Ҳаб Гагра дганы ахәышгәтәырҭаҿы  
дышьҭеиҵеит. «Саб иаарласны аиаа-
ира ҳгоит, Аԥсны ҭаҳарцәуеит», – ҳәа 
иаҳәаны  Ешыраҟа дцеит. Мышқәак 
бжьысыит. Аладатәи Ешырала ажәы-
лара иалагараны иҟан. Сергеи аҩ-
ны дааит. Нас Гагра дцаны ҳаб 
ахәышәтәырҭа дҭыганы дааигеит. 
«Ҳаибашьцәа ахәра зауа рацәаҩхар 
ҟалоит, убри аҟынтә аҩны дыҟазар, 
сгәы ҭынчуп…» ҳәа наҳәаны ашҭа 
дынҭыҵит. Ҳан дынишьҭалеит. Иа-
ра даахьаҳәын, абас ибжьы ааирге-
ит:  «Аԥсуаа Аиааира ҳгоит, шәара 
шәыҽшәырӷәӷәа!» – иҳәан, шьаҿа 
ӷәӷәала ашҭа дынҭыҵит», – игәала-
иршәон Рудик.

Сергеи «Смертники» захьӡыз 
агәыԥ иалаз ржәылара ашьҭахь, 
уаҟа иибаз, дызлаԥшыз иалахәыз 
аибашьцәа иреиҳәон:  «Идырны 
аԥсра иаԥылоз ҳаибашьцәа рыб-
жьқәа ахрақәа арҵысуан. Аӷацәа 
рыблала ирбеит аԥсуаа рыԥсад-
гьыл ахақәиҭтәразы, аҭарцәразы, 
аӡәгьы иԥсы дшамеигӡо. Уи ажәыла-
раҿы ирацәаҩны иҭахеит. Азаҵәқәа 
рхыԥхьаӡара маҷӡамызт. Иҭахаз 
рышьҭахь инеиуазгьы, гәкаҳарак ры-
мамкәан ԥхьаҟа ицон…

Сергеи Ҳамыҭ  1993 ш. цәыббрам-
за 17 рзы аҳҭны-қалақь Аҟәа аҭар-
цәразы ажәылара ианалагоз, дызга-
шаз ахы иқәшәеит. Данҭаха ашьҭахь 
«Леон иорден» ианашьан. Ашкол аҟ-
ны аҵара изырҵоз арҵаҩы Ҟаитан 
Лили Жьагәа-иԥҳа лҵаҩы дылгәа-
ларшәо, ус лҳәеит: иахьагьы сҵаҩцәа, 
соушьҭымҭацәа зегьы дрылскаауеит. 
Ицәажәашьа, ихәыцшьа, аҟыбаҩ ҷы-
да илаз, игәыблыра адуӡӡара есна-
гь исыцуп. Дунаӡак иеиԥш дхәыцуан. 
Сергеи  абжьбатәи акласс аҿы дан-
тәаз инаркны, аублаа рҭоурых игәы 
иҵхон. Уи иацыз атрагедиа иныру-
ан, иқәыӷәӷәон… Аибашьра  акәым-
зар, Сергеи иахьа аԥсуа жәлар рыгәҭа 
дыӷәӷәаӡа дгылазаауан… Ҳажәлар 
асеиԥш иҟоу аҵеицәа рылиаауа-
наҵы ахааназ ԥсра-ӡра рықәӡам. 

1999 шықәсазы Гәдоуҭа ақалақь аму-
зеи «Абазгиа» зыхьӡыз (усҟан амузеи 
ахьӡ абас акәын ишыҟаз) ахыбраҿы 
Сергеи изкыз аиԥылара мҩаԥаагон. 
1999 ш. Аҟәа иҭыҵыз Сергеи Ҳамыҭ 
ишәҟәы «Аубых итрагедиа»  аӡырга-
ра мҩаԥысуан. Ашәҟәы еиқәдыршәе-
ит: Аргәын Иура, Гиви Допуа.

Зны Сергеи  дихцәажәо аҵарау-
аҩ Иури Гәдиса-иԥа, ус иҳәеит: «Ашь-
жьымҭан илаша-лашо иҩаҵхахаз, 
шьыбжьаанӡагьы инҭашәаз амра ла-
ша дадкыланы  уихцәажәаргьы, имы-
цхәхом. Сара агәра ганы сыҟоуп, абас 
еиԥш иҟаз аҵеи, аԥсынҵры  нагӡа 
иоузҭгьы, иахьа ҳазхыҽхәо ҳҵарау-
аа дыруаӡәкзаауан. Аха ақәылаҩцәа 
иаҳзааргаз аибашьра,  иара атәы ҟа-
намҵар амуит.  Аҵеицәа иреиӷьқәаз 
рыԥсадгьыл ахақәиҭра аиқәырха-
ра рылдыршеит иахьа, рхы-рыԥсы 
ақәҵаны. Ус иҟан Аԥсны аҵеицәа 
жәытә-натә аахысгьы, ус иҟалоит  
ҳаԥхьаҟагьы…»

Калдахәара ахәы ԥшӡа Ҳа-
мыҭаа реиашьаратә нышәынҭрақәа, 
урҭ  рызқәаҭыԥ ахьыҟоу  Аџьахә 
ахьӡуп. Сергеи ишьа злоу иԥсад-
гьыл афырхаҵаратә ашәа ахыҩуеит. 
Ҳаԥсадгьыл Аԥсны зыԥсы ақәҵаны 
еиқәзырхаз, рыԥсқәа ҭынчхарц, ҳара 
иҳалшо ҟаҳҵалароуп, иаҳхамышҭро-
уп, абиԥарақәа ирызныжьтәуп дара 
закәыҵәҟьаз.

Сергеи ихьааигон, игәнигон 
аубыхқәа рбызшәа ахархәара ахь-
маҷыз, адунеи аныӡаара иахьалагаз. 
Абызшәа мыӡразы, уи аҵара шаҭа-
ху иҳәон. Сергеи иԥхыӡ иалаз – иаб-
дуцәа рбызшәа еиқәхаразы, иҿиара-
зы амҩақәа ԥшаатәын. Аха…

Рудик  С. Дбар ихьӡ зху Аԥсны 
жәлар Рџьынџьтәылатә еибашьра 
Аҳәынқарратә музеи иеиҭеит Сергеи 
инапҩырақәа зегьы. Аԥхьаҩ  иимбац-
гьы маҷӡам. Сергеи Ҳамыҭ сынтәа 60 
шықәса ихыҵуеит. Еидкыланы ишьҭоу 
иеизгамҭақәа акьыԥхь рбазҭгьы, аҭо-
урых иазаанхар акырӡа зҵазкуа еиз-
гамҭақәоуп.

Сергеи Анатоли-иԥа Ҳамыҭ 
иуаҩреи, игәымшәареи, иԥсадгьыл 
ахь имаз абзиабареи ашәышықә-
сақәа ирықәланы иаанхоит. Аубых 
ихаҿсахьа, уи иӷәӷәара, имшәара, 
ихәыцра ҵаула дагәыцәны ҳҭоурых 
адаҟьақәа дыргәылазаауеит. Иа-
ра дыздыруаз, изааигәаз иҩызцәа 
лассы-лассы иаҭаауеит амузеи. Уи 
дызгараз игареи инапҩымҭақәеи 
лассаамҭа изрыдҵуам.  Аҵарау-
аҩ Иури Гәдиса-иԥа  иажәа иалан: 
«Абаҩхатәра змаз аҵеи амцабз 
згәылҟьоз иԥсҭазаара кьаҿ иалагӡа-
ны иаҳзынижьит адипломтә усумҭа  
«Калдахәара ақыҭа. Аҭоурыхтә-ет-
нографиатә очеркқәа» зыхьӡуи апуб-
лицистикатә статиақәа. Урҭ ирыԥхьо 
игәеимҭарц залшом  иаԥызҵаз ав-
тор қәыԥш  иуаажәлари иԥсадгьыли  
шаҟа бзиа ибоз, дрыхӡыӡаауаз, изла-
илшоз ала каламԥынҵала ишихьчоз.

Жәларык рцынҵәарах Аубых

Гугуца Џьыкырба

dd Абаҩхатәра злаз иналукааша аԥ-
суа поет Иуа Коӷониа диижьҭеи 120 
шықәса ҵит. Абри арыцхә иазкны 
уи данииз амш – март 13 рзы аиу-
билеитә хәылԥазы мҩаԥыргеит 
Аԥсны ашәҟәыҩҩцәа Реидгылеи 
И. Гь. Папасқьыр ихьӡ зху Аԥснытәи 
Амилаҭтә библиотекеи.

Ахәылԥаз ахь имҩахыҵит 
ашәҟәыҩҩцәа, аҵарауаа, аԥсуа интел-
лигенциа рхаҭарнакцәа, ауаажәлар-
ратә усзуҩцәа, акультуреи, аҟаза-
реи, аҵареи русзуҩцәа, зиубилеи 
азгәарҭоз иҭынхацәа, иара убас асту-
дентцәа, ашколхәыҷқәа, апоет ирҿи-
амҭақәа бзиа избо аӡәырҩы.

Аиубилеи рҽаладырхәит Аԥсны 
аҵара аминистр актәи ихаҭыԥуаҩ А. 
Кәарҷелиа, Аԥсны Ауаажәларратә па-
лата амаӡаныҟәгаҩ Гә. Кьычба, Аҟәа 

ақалақь ахада ихаҭыԥуаҩ А. Сурма-
ниӡе уҳәа егьырҭгьы.

Аиқәшәара аҳаҭыр азы Амилаҭтә 
библиотека еиҿнакааит И. Коӷониа 
ишәҟәқәеи иара изкны икьыԥхьу 
рцыԥҵәахақәеи еидызкылоз ацәыр-
гақәҵа. Аекран аҟны идырбан апоет 
ихаҭеи, иҭаацәеи, иҭынхацәеи, иҩыз-
цәеи уҳәа рфотосахьақәа.

Аиубилеитә хәылԥазы ааиртит 
Амилаҭтә библиотека аиҳабы Б. Ҷо-
лариа, уи иааркьаҿны далацәажәе-
ит И. Коӷониа ирҿиамҭақәа жәра 
шрықәым, аханатә еиԥш, иахьагьы 
абиблиотека иаҭаауа шрызҿлымҳау, 
ишрыԥхьо.

Аԥсуа шәҟәыҩҩцәа раԥхьатәи 
рабиԥара иаҵанакуа И. Коӷониа 
иԥсҭазаареи ирҿиаратә мҩеи дыр-
зааҭгылеит Аԥсны ашәҟәыҩҩцәа 
Реидгыла ахантәаҩы В. Аԥҳазоу. Уи 
иажәақәа рыла, ашаеҵәа иадыркылоз 
И. Коӷониа ипоезиа аԥсуа милаҭтә 
литератураҿы ахатә ҭыԥ ааннакы-
лоит, иажәеинраалақәеи ипоемақәеи 

мшаҽнеиԥш ажәлар ирзааигәоуп, 
рыҩнуҵҟатәи рдунеи аадырԥшуе-
ит. Урҭ ирыҵубаауеит, Аԥсны аԥса-
бара аԥшӡара еиԥш, аԥсуа жәлар 
рҵас-рқьабз, ржәытә-рҿатә, раԥсуара, 
ԥхьаҟатәи рԥеиԥш. Даҩымсит апоет 
ашколқәеи егьырҭ аҵараиурҭақәеи 
рҟны иҩымҭақәа рыла ишырааӡо 
еиҵагыло абиԥарақәа.

Алитература-сахьаркыратә жур-
нал «Алашара» аредактор хада А. 
Лагәлаа иазгәеиҭеит 24 шықәса-
заҵәык рыда нызымҵыз И. Коӷониа 
ԥсра-ӡра зқәым аҩымҭа шьахәқәа 
раԥҵара дшахьӡаз. Даҽаӡәы ди-
ламҩашьо апоет ихатәы мҩа дшаныз, 
шьардагьы шилиршаз. Ирҿиамҭақәа 
лагала дуны ишаанхо ҳмилаҭтә ли-
тератураҿы. И. Коӷониа иҩымҭақәа 
аԥсуа ҵарауаа шрыхцәажәахьоу, 
ишҭырҵаахьоу, ашәҟәқәа шыҭрыжьуа. 
Иажәа хыркәшауа И. Коӷониа иажәе-
инраалақәагьы дрыԥхьеит. 

Апоет, ауаажәларратә усзуҩы, 
ажурнал «Аԥсны аҟазара» аредактор 
хада Г. Аламиа иқәгылараан иҳәеит 
аԥсуа поезиа аклассик ирҿиамҭақәа 
ижәлар ишыргәаԥхоз, рыбзиабарагьы 

шицыз. Уи агәацԥыҳәара шинаҭоз.  
Иаԥҵамҭақәа ахаангьы ҩашьара 
рықәымкәа ишаанхо. Аҵыхәтәан 
даԥхьеит ихатәы жәеинраала.

Ахәыҷтәы журнал «Амцабз» аре-
дактор хада Гә. Сақаниа, акультура 
аусзуҩы В. Никонов апоет ипоезиа 
ахәшьара аҭауа иажәеинраалақәа 
ирыԥхьеит. Апоет-аҵарауаҩ ҿа И. 
Гыцба дрылацәажәеит азҿлымҳара 
бзиа зауз И. Коӷониа иԥсҭазаара аҟ-
нытә хҭысқәак. 

«Апоет иразҟы кьаҿхазаргьы, 
ирҿиамҭақәа ес-ииуа ирыциуеит, 
ԥсра рықәымкәа егьаанхоит. Ари 
иаҳнарбоит уи аҟыбаҩ ҷыда шилаз. 
Еицакра зқәымыз ибаҩхатәра иаб-
зоурахеит иаҳзынижьыз иҭынха», – 
иҳәеит ашәҟәыҩҩы Ҳ. Қәҭарба апоет 
иҩымҭақәа дрыхцәажәауа.

И. Коӷониа иажәеинраалақәа 
ирыԥхьеит Аԥснытәи аҳәынҭқарратә 
университет афилологиатә факультет 
астудентцәа: А. Догәузиа, Е. Адлеиба.

 	 Д. И. Гәлиа ихьӡ зху Аҟәатәи 
аԥшьбатәи абжьаратәи ашкол аҟны 
еиҿкаау аԥсуа литература акружок 
анапхгаҩы М. Џьопуа далацәажәеит  

апоет И. Коӷониа иҩымҭақәа ашкол-
хәыҷқәа бзиа ибаны ишырҵо, али-
тературатә кружок иалахәу аҵаҩцәа 
зыԥхьо ажәеинраалақәеи апоемақәа 
рцыԥҵәахақәеи дара рхатәгәаԥха-
рала ишалырхыз. Апоет иҩымҭақәа 
исахьаркны ирыԥхьеит аҵаҩцәа: 
В. Ҵулукиа, Гә. Чкотуа, Р. Пертаиа, Н. 
Асланӡиа, Д. Хаҳәбиа, Н. Лагәлаа, С. 
Аҳәба, С. Лашәриа, Ҭ. Ашәба, Р. Гәлиа, А. 
Ҳаџьым, Н. Бигәаа, А. Амҷба, М. Смыр, 
С. Матуа.

Ахәылԥаз иацыз алахҿыхра 
еиҳагьы иацырҵеит аԥсуа компози-
торцәа рашәақәа назыгӡаз: Е. А. Еш-
ба ихьӡ зху Аҟәатәи ахәбатәи абжьа-
ратәи ашкол аҵаҩы Е. Карамышева, 
Д. И. Гәлиа ихьӡ зху Аҟәатәи аԥшь-
батәи абжьаратәи ашкол аҵаҩы А. 
Аҟалӷьба.

Аиубилеитә хәылԥазы ахыркәша-
раан, И. Коӷониа иҭынхацәа рахьтә 
– апоет Т. Аџьба иԥшәмаԥҳәыс Р. 
Коӷониа-Аџьба иҭабуп ҳәа ралҳәе-
ит ҵакыла игәылҭәааз аиқәшәара 
иахаҵгылаз, еиҿызкааз, уи зҽала-
зырхәыз зегьы.

Ижәлар рдоуҳа ицын

Ашаеҵәа иадыркылоз

В. Ажәанба



Шәаԥхьа зегь раԥхьа
apsnygazeta@mail.ru

«Аԥсны»
№ 19-20 (21 526) | март 21 2024 шықәса | 5

dd Имҩаԥысит Аԥсны  аҭҵаара-
дырақәа  Ракадемиа 2023 шықә-
сазтәи аусура аихшьаалатә еиза-
ра. Аизара аартуа ААР апрезидент, 
академик Зураб Џьапуа дырза-
аҭгылеит иарбоу аҿҳәаразтәи 
академиа аусура.

Ажәахәқәа рыҟаҵара иалага-
анӡа, уи иалатәаз зегьы минуҭк-
тәи аҿымҭрала иргәаладыршәе-
ит, иаҳхысыз ашықәс азы здунеи 
зыԥсахыз аԥсуаҭҵааҩцәа: Руслан 
Барцыц, Алеқсеи Чачаков, Иуа-
на Шамба, Имархети Калаџьиан 
– Еремиан.

«Адунеи зегь ианыруа, аԥсуаа 
рыҷкәынцәагьы злахәу Донбастәи  
аибашьра адунеиеибаркыра ахаҭа 
аԥсахыр алшоит. Ус шакәугьы Уры-
стәыла Апрезидент Владимир Пу-
тин иҳәеит: анаука аҳәынҭқарраҿы 
ихадоу аҭыԥ шаиуа, уи ада аҿиа-
ра шыҟамло. Убри инаҿырԥшны 
ҳахәаԥшуазар  аԥсуа академик-
цәа, аҵарауаа иҵегьы азхьаԥшра 
рымазар ахәҭоуп.  

Академиа апрезидиум аҿы 
аиҿкаара ҳаҿуп академиа аекс-
перттә комиссиа ду, аҳәынҭқар-
ра  ахырхарҭақәа, аспектқәа зегь  
абызшәа аҿиара, адемографиа, 
ақыҭанхамҩа, аҵара, акультура, 
атуризм зегьы рҿы адырра ҿы-
цқәа шьаҭас иҟалароуп, урҭ зырҿио 
анаука ада акгьы  ыҟаӡам. Анаука 
ҿиарцазы иҭышәынтә́алоу аҭагы-
лазаашьа  ыҟазароуп».

Хымԥада иаԥҵатәны иҟоуп ака-
демиазы азакәан. Академиа аста-

тус, ароль, азинқәа, насгьы анаука 
афинансқәа  разшәашьа афор-
ма ҿыцқәа рыԥшаара. Иахьазы 
академиа асистемаҿы аус руе-
ит ахырхарҭақәа хԥа. Урҭ зегьы  
ҳҳәынҭқарразы иактуалтәу азҵа-
арақәа ирызкуп.

Аԥсны Ахадара гәыкала,  еил-
каарала академиа иазыҟоуп, аҽа 
зҵаароуп амилаҭтә лшарақәа. Уи 
зырҵабыргуа хҭысуп уажәааигәа 
Аԥсны Ахада иҿы аҵарауаа ҿа-
рацәа рхеилак аԥҵара. Насгьы 
анаука адгыларазы афонд аиҿка-
ара ахацыркра», ҳәа азгәеиҭе-
ит Зураб Џьапуа.Иажәахә ахыр-
кәшамҭаз Академиа иҭнажьыз 
ахьтәы медал ианаишьеит сын-
тәа 95 шықәса зхыҵыз, раԥхьатәи 
Аԥсны аҭҵаарадыррақәа Ракаде-
миа апрезидент Шоҭа Ҟасҭеи-иԥа 
Арсҭаа.

Аԥсны аҭҵаарадыррақәа рака-
демиа  2023 шықәсазтәи   арусура, 
аихшьаалақәа ҟаҵо Зураб Џьапуа 
аҳаҭыртә шәҟәқәеи апремиақәеи 
ранаишьеит еиҳа аихьӡарақәа аа-
зырԥшыз аҵарауаа: Виачеслав Чи-
рикба (12 статиа икьыԥхьит, урыс-
шәала, англыз бызшәала). Аслан 
Аҩӡба ашәҟәқәа реиқәыршәареи, 
аредакторра рзуреи рзы, Инварби 
Екба – иикьыԥхьыз астатиақәа рзы, 
Аиба Лиосик ашәҟәқәа рҭыжьра-
зы. Аспирантцәа ҿарацәа Давид 
Арӡынба, Валери Аџьынџьал, Ради-
он Аҩӡба,  Алиса Матуа, Алеқсандр 
Гәлиа, Маиа Цибулевскаиа, Алиса 
Аҳәба уҳәа аӡәырҩы рџьабаақәа 
алкаан иазгәаҭан. Адипломқәа ра-
нашьан Ирма Аиба, Давид Аӡынба, 
адиссертациа зыхьчаз.

Аизараҿ ажәахә ҟазҵаз Аԥсны 
академиа амаӡаныҟәгаҩ Валентин 
Кәаӷәаниа дазааҭгылеит ҳҵарауаа 
рлагала, 2023 шықәса азы ирыл-
дыршаз. Уи иҳәеит, Аԥсуа академиа 

аханатә ишьҭнахыз аныҟәашәа 
еиҳа-еиҳа еихаҳауа ишааиуа. Аԥ-
суа науказы аҿар реиҵааӡара ах-
шыҩзышьҭра  ду азууп. Ҵыԥх жьҭа-
арамза 4 рзы Академиа  алхра 
ҿыцқәа  аан иакадемикцәахеит: 
Зураб Амқәаб, Алықьса Касланӡиа, 
Анатоли Марколиа, Лили Ҳагба. 
Алахәыла корреспондентцәахеит: 
Валери Бигәаа, Аслан Аҩӡба, Лали 
Коӷониа, Омар Маан. Иара убас 
ихҭыс духеит  жьҭаарамза 30 рзы 
акыр жәашықәса лҵшәала аус зуа 
академиа апрезидент Зураб Џьа-
пуа ҿыц иалхра. Ҳҵарауаа Аԥсни 
аҳәаанырцәи иҭыҵуа аҭҵаарадыр-
ратә журналқәа ирымадоуп. Ҳҵа-
рауаа  2023 шықәсазы ажәахәқәа 
рыла  рхы рыладырхәит Аԥсни, 
Урыстәылеи (Даӷьстан), Ермантәы-
леи рҟны имҩаԥыргоз аҭҵаара-
дырратә форумқәа. Уи иабзоура-
ны адунеи иабоит ҳҵарадырра 
алаԥшҳәаа. Уаҟа  аԥыжәара рымо-
уп: Сослан Салаҟаиа, Диана Ԥлиа, 
Арда Ашәба, Маиа  Цибулевскаиа, 
Ирина Попова, Алиса Матуа уҳәа 
убас егьырҭгьы. Дырмит Гәлиа ихьӡ 
зху аԥсуаҭҵааратә институт ҵыԥх 
имҩаԥнагеит аҭҵаарадырратә фо-
румқәа жәба рҟынӡа. Академиақәа 
хԥа рҿы аус рыдырулон 115-те-
ма, урҭ рахьтә иахьа 37-тема хыр-
кәшоуп.

Аихшьаларатә  еизараҿы 
ажәахәқәа рыла иқәгылеит  ака-
демик-маӡаныҟәгаҩ Лиосик Аиба, 
аҵарауаа: Анатоли Марколиа, Заур 
Шьалашьаа, Инварби Екба, Еду-
ард Гәбаз.

Аихшьаларатә еизараҿы иры-
моу аихьӡарақәа инрываргыла-
ны иазааҭгылан иара убас ҳҵа-
рауаа ирымоу апроблемақәагьы. 
«Аботаникатә институт  анапх-
гаҩы  Едуард Шамиль-иԥа Гәбаз 
иқәгылараҿ иҳәеит: «Анаука иа-
ра ахала изыҟалаӡом, аҳәынҭқар-
ра аҟнытә адгылара аҭахуп, даара 
ицәгьоуп Аԥсуаҭҵаара аинститут 
аҭагылазаашьа, асубтропикатә ден-
дропарк акәзар ацхыраара аҭа-
хуп. Аԥсны иҳамоу аинститутқәа 
СССР иацәынхаз роуп, иҳагу уаҵәы 
ашҟа ахыгара аҭахым. Аԥсны иҳа-
моу аинститутқәа адунеи аҿы из-
зымдыруа аӡәгьы дыҟаӡам. Аус зуа 
ҳҵарауаа рыҩаӡара ҳаракуп, Уры-
стәыла аума, Европа аума иры-
ваургыларатәы иҟоуп. Аихьӡа-
ра ахьҳамам изхароу амамзаара 
ауп. Ҳарҭ есымша аиҳабыра ры-
лаԥш ҳхызароуп. Урыстәыла иахьа 
аибашьра шаҟа мал ақәнарӡуа 
жәбоит, аха анаука гәыгәҭажьны 
иҟаӡам. Ҳара ҳаҿгьы ари азҵаара 
хаданы иқәҳаргылароуп».

Аихшьаларатә еизара хыркәшо 
аҭҵаарадырра академиа 2023 
шықәсазтәи  аусура ибзиоуп ҳәа 
ахәшьара арҭеит.

Аԥсны аҭҵаарадыррақәа 
Ракадемиаҿы

Аихшьаларатә еизара

Наира Сабекиа

dd Аԥхынтәи акурорттә се-
зон аламҭалазы Аԥсны аҩ-
ныҵҟатәи аусқәа Рминистрра 
иалкаау атуристтә цагамҩақәа 
рҿы ашәарҭадареи азинеиҿка-
ареи рышьақәыргылара иазку 
аусмҩаԥгатәқәа рынагӡара иа-
лагоит, – адырра ҟанаҵоит аҩ-
ныҵҟатәи аусқәа Рминистрра 
апресс-маҵзура. 

  Иахьа амшын аԥшаҳәаҿы 

ауаа митәык ирацәаӡам, аха 
ааԥын анҵәамҭазы еиҳа иахье-
изо аҭыԥқәа рҿы арлахҿыхратә 
комплексқәеи, агьамабаратә 
залқәеи, Кавказтәи афатәқәеи  
арыжәтәқәеи анҭыҵ рыҭирҭақәа 
ҟалоит. Араҟа ҷыдала ихадоуп 
ирҭиуа аалыҵ ахаҭабзиара аԥҟа-
рақәа рықәныҟәара.   

Аԥсны аҩныҵҟатәи аусқәа 
рминистр  Роберт Киут иҟаиҵаз 
адҵала, аекономикатә шәарҭада-
реи акоррупциа аҿагылареи рзы 
Аусбарҭа азаҵәылаҭиратә хәа-
ахәҭра аобиектқәеи ирҭиуа аа-
лыҵ ахаҭабзиареи ргәаҭара мҩаԥ-

нагоит.   Иарбоу аусмҩаԥгатәқәа 
ахархәаҩцәа рзинқәа рыхьчара 
иазырхоуп. 2023 шықәса иҳаҩсыз 
асезон азы агәаҭара-профилакти-
катә усмҩаԥгатәқәа ирылҵшәаны 
12 тонна рҟынӡа аԥаршеи рыжәтә 
џьбарақәа рымхын. Агәаҭарақәа 
мҩаԥган ареспублика акурорттә 
раионқәеи ақалақьқәеи  рҿы.

Аҩныҵҟатәи аусқәа Рмини-
стрра иҭрыжьуа, ирҭиуа арыжәтә 
џьбара  ахаҭабзиареи иахьынӡа-
закәануи зырҵабыргуа  аус-
шәҟәқәа рымазаара шхымԥа-
датәиу азы агәҽанызаара 
ҟанаҵоит. 

Атауар ахаҭабзиара аԥҟарақәа 
ишрықәшәо ала асертификат ада 
аалыҵ аҭира административтә 
хьырхәра  иаҵанакуа зинеилага-
роуп.  Азакәан еилазго ахаҿқәа 
аҭакԥхықәра иақәыршәахоит.

Азакәан еилазго 
– аҭакԥхықәрахь
Аԥхынра аламҭалазы

Аԥснытәи аҳәынҭқарратә универ-
ситети зҭакԥхықәра ҳәаақәҵоу Пе-
кинтәи аинформациа-консультативтә 
еилазаара «Евразиеи» (Китаи) аусе-
ицуразы аиқәшаҳаҭра рыбжьарҵе-
ит.  Абри азы адырра ҟанаҵоит ААУ 
аинформациеи амедиакоммуникаци-
ақәеи рыҟәша. 

  Аусшәҟәы рнапы аҵарҩит ААУ 
аректор, академик Алеко Гәарами-
еи Аилазаара «Евразиа» ахантәаҩы  
Ге Чжили. 

Аиқәшаҳаҭра аҵарадырра аусхкы 
аҟны ҩганктәи аусеицура еиуеиԥшым 
ахырхарҭақәа  азԥхьагәанаҭоит. Уи 
инақәыршәаны, аганқәа анаукатә 
конференциақәа реицынагӡареи ре-
ицымҩаԥгареи рзы агәҭакқәа ры-

моуп: аԥсуа жәлари акитаи жәлари 
рыбжьара аҵарадырреи егьырҭ аусх-
кқәеи рҿы аусеицура аҿиара ацхы-
раара аҭара; анаукатә форумқәеи 
асеминарқәеи рылахәра,  иара убас 
аҵара апроцесс аҳәаақәа ирҭагӡаны 
арҵаҩцәа, аспирантцәа, амагистрант-
цәа, астудентцәа рыла аимадара.

 Аилазаара «Евразиа» аусура ахыр-
харҭақәа рахь иаҵанакуеит: еиуе-
иԥшым аусбарҭақәеи аилазаарақәеи 
аинформациатә цхыраара рыҭара; 
азеиԥш еимадара ашьақәыргылара; 
ахәаахәҭра-економикатә усура; аҵа-
радырра; аџьармыкьатә ҭыԥыркра. 

Аилазаареи, Китаитәи Жәлартә 
Республика анапхгареи, иара убас 
ауаажәларратә еиҿкаарақәа жәпа-
ки, Китаи, Урыстәылатәи Афедерациа, 
Аԥсны, Евразиатәи атәылақәа рҿы аус 
зуа аҵараиурҭақәеи аусеицуратә еи-
зыҟазаашьақәа рыбжьоуп.

Аиқәшаҳаҭра рыбжьарҵеит

Аԥсны – Китаи

dd Ақалақь Фырхаҵа Гәдоуҭа 
агәаҿы  игылоу С. П. Дбар ихьӡ 
зху Аԥсны жәлар Рџьынџьтәылатә 
еибашьра Аҳәынҭқарратә музеи  
аҟны афотоцәыргақәҵа еиҿкаан. 
Уаҟа 500 патреҭ еизган. 

Ацәыргақәҵа  «Афырхацәа за-
аӡаз Анацәа» ахьӡын.  Ари апроект 
х-етапкны ишоуп: актәи имҩаԥ-

газ аҟны Гәымсҭатәи афронт аҟны 
иҭахаз ранацәа рыхәҭак алахәын. 
Аҩбатәи мҩаԥгахоит ԥхынҷкәын 
мзазы, ахԥатәи цәыббрамзазы.

Кәтол ақыҭантәи анацәа рпа-
треҭқәа  аизгаразы ацхыраара ду 
ҟарҵеит  Инга Коӷониеи Ельвира 
Сиҷинааи.  Ҭхьынантәи аизгареи 
аиҿкаареи зегьы рхахьы иргеит  
агазеҭ «Аԥсны» ажурналист Ша-
рида Торчуеи Ирма Аршба-Ҷокәу-
еи (Ҭхьынатәи абжьаратә школ 
аиҵбыратәи аклассқәа рырҵаҩы), 
Гәылрыԥшь араион  анацәа рхеид-
кыла, Ҷлоу ақыҭан амузеи аиҳабы  
Мзиа Кәыҵниа. Иара убас лџьабаа 
дуӡӡоуп Ешыратәи амузеи адирек-

тор Марина Тәанба. Зҽалазырхәыз 
зегьы иҭабуп ҳәа раҳәо зыҷкәын-
заҵә дҭахаз Лиуда  Ҷыҭанаа-Конџьа-
риа  абас лажәақәа хлыркәшеит:  
«Иахьа еизгоу апатреҭқәа ҭоу
рыхтә  хаҿсахьақәоуп. Урҭ реизга-
реи ашәҟәы рҭагалареи  хҭыс дууп. 
Баша иҭамхеит ҳҳәо ҳҟалеит. Шаҟа 
иҭышәҵаауа, еидышәкыло – уи ҭо-
урыхуп. Бзыԥаа анацәа рпатреҭқәа 
реиҳараӡак ҳмузеи аусзуҩ Анже-
ла Барганџьиа еидылкылеит. Зегьы 
шәеицхыраара алҵшәа бзиа аиу-
ит. Иҭабуп». Аиԥылараҿы авокалтә 
-инструменттә ансамбль «Риҵа» 
ықәгылеит, аибашьреи Аиааиреи 

ирызкыз ашәақәа нарыгӡеит.
Аиԥылара иалахәын:  араион 

Ахадара, араион адепутатцәа реи-
лазаара, ауаажәларратә хеилакқәа. 
Еизаз зегьы иҭабуп ҳәа раҳәо араи-
он ахада ихаҭыԥуаҩ  Валери Аҩӡба 
иҳәеит: «Ҳаҭыр ду зқәу анацәа,  
раԥхьаӡа акәны  ари аҩыза ацәыр-
гақәҵа мҩаԥысуеит. Шәара араҟа 
еизаз зегьы  иҭабуп ҳәа шәаҳәо, 
исҳәарц  сҭахуп, зыԥсадгьыл ахь-
чара зхы ақәызҵо, ахааназ ԥсра 
шрықәым.

Шәагымзааит Аԥсны, аԥеиԥш ла-
ша ацзааит. Хашҭра  рықәымзаа-
ит зегьы!» 

Ацәыргақәҵа апроект иацҵахоит.

Амузеи аҟны ацәыргақәҵа 

Гәгуца Џьыкырба

Афырхацәа  зааӡаз Анацәа

dd Жәлар рмедицина жәлар рҟазара, 
рдоуҳатә культура иахәҭакуп. Жәлар 
рмедицина ҳазхьаԥшуазар, иахьа 
уажәраанӡагьы ари ахырхарҭа акту-
алра алоуп Аԥсны. 

Ақыҭақәа рҿы иҟоуп аԥсуа хәшәқәа 
ҟазҵо, жәлар рмедицина адырыҩцәа. 
Урҭ рдыррақәа, шамахамзар, абиԥара-
ла еимдо иааргоит. Иџьаушьаша, иахьа 
амедицина аҿиара ду анамоу аамҭа-
зы, аԥсы ҭоуп жәлар рмедицинагьы. 
Ари азҵаара аганахьала дарбанзаа-
лак имоуп ихатә гәаанагара. Ҳара ари 
ҟазарак аҳасабала ҳазнеиуеит. 

«Сара амедицина аганахьала аҵара 
салымгеит, издыруа – санхәа ислырҵаз 
ауп!», - лҳәоит иаразнак Фируза Цәе-
иԥҳа ҳаибабара раԥхьатәи аминуҭаз. 
Дәрыԥшь ақыҭан инхо Кәарцхьиаа 
рҭаца ҩынҩажәа шықәса ҵуеит аԥ-
суа хәшәқәа ҟалҵоижьҭеи. Ари аус, 
ланхәа Шьуреҭ Ҵәызԥҳа лҟынтә лара 
лахь ииасит, уи илзымдыруаз хәшәы 
ыҟамымзт.

«Сацалагьы саргьы ҳаҟан аҩн
аҭаҿы, аха лара ихалҵаӡомызт. Сан-
хәа ианлылымшоз, дрыцҳашьан, аӡә 
ахәшә дашьҭаланы данааилакгьы са-
ра иҟасҵон. Аӡын ианҵаауа аҵиаа 
адацқәа аҵхра мариам, нас аӡы хьшәа
шәа иаҵагыланы аӡәӡәара, аха иҟасҵоз 
ала ауаа ҳрыхәар акәын. Лара ил-
зымдыруаз арбан, аблыхәшә, амгәахьа 
ахәшә уҳәа. Иахьа хәлаанӡа абаҳча 
дыҵан. Агха сымоуп илдыруаз зегьы 
ахьысымҵаз.  Анкьа аҳақьым дабаҟаз, 
абас ами ауаа шалдыргоз», -  лҳәо-
ит лара. 

Фируза ланхәа лҟынтә аҭагә 
ахәшәи адоу ахәшәи аҟаҵашьа лҵе-
ит. Уи иашьҭаланы Дәрыԥшь иаауеит 
Аԥсны араионқәа рҟынтә, иара убас 
ҳтәыла анҭыҵынтәгьы. Аӡәы ианихәа-
лак, даҽаӡәы иеиҳәоит,  «дара рхала 
еибырҳәоит, сара схы ӡырызгаӡом».

Аҭагә ахәшә акәзар, актәи-аҩбатәи 
аҩаӡараҿы ианыҟоу аамҭазы ихәарҭо-
уп, убри аан аҳәызба адмыркьысхьазар 
ауп», – азгәалҭоит Фируза.

Аҭагә ахәшә злаҟарҵо аҵиаа ашь-
ха еизҳауеит, агаҿахь иааганы еиҭа-
уҳар, аԥхын иҩоит, усҟан иара иалоу 
ахәшәгьы ԥхасҭахоит. Фируза шықә-
сык ахь ԥшьынтә ашьха дцаны уи аҵи-
аа еизылгоит, иахьеизҳауа аҭыԥқәа 
лдыруеит, уахь анеирагьы мариам, 
аха лыԥшәма длыцхраауеит. Аҵиаа 
аныҵылхуа Анцәа иахь лхы нарха-
ны, ауаа хәарҭас ироуаит ҳәа ҳәа-
ны иҵылхуеит. Уаҟоуп лырахә ахьыл-
ныҳәо. Данцо уи азы иаҭаху: аилаџь, 
ахарҵәы лгоит. 

«Санхәа ԥсшьара ашьха данцоз 
ислырбеит аҭагә зылҵуа аҵиаа. Са-
ра сыԥсыргьы, ауаа брыцхраала, бы-
уацәа-бҭахцәа ирзыҟаҵала, шәаргьы 
ишәыжәла ҳәа салҳәон. Лара даныԥсы 
ауаа ааира иаҟәыҵит, аха нас ҳауацәа 
сыҳәо иалагеит. Саргьы иҟасҵалар 
акәхеит. Ашьха сцан иҵхны иаазгеит 
ахәшә злыҵуа. Убасоуп сшалагаз», - ҳәа 
лҳәоит Фируза.  

Аҭагә ахәшә Фируза ианыҵылхуа 
амза анҵәамҭаз ауп. Усҟаноуп ашьха-
рахь данцогьы. 

«Аҵиаа напык иҵнахуазароуп. 

Аҭагә ахәшә злыҵуа х-хкыкны еиԥш-
ны иҟоуп. Ашәҭ акоуп, аха ашҳам злоу 
рылоуп. Сара сымцар, ахәшә аӡәгьы 
изаагаӡом, адац сафҩны, акакала иры-
цқьо еизызгоит. Аҩны иааназгалак, 
адгьыл иныҵасҵоит. Ус иаанужьыр 
ихәшәхаӡом», - дҳацәажәон Фируза.  

Ахәшәтәҩы иаҳлырбеит уи ыҵаҵа-
ны иахьлымоу. Анышә ақәыԥсаны, аҵи-
аа адацқәа дырхылаԥшуеит, имҩарцаз 
есыуаха аӡы аҵалҭәоит. Аӡә данааи-
лак ахәшә ыҵхны х-литрак зкуа абал-
лон аҿы еиҵалҵоит. Ауаҩы имоу аҭагә 
зеиԥшроу еиԥш ахәшә ҟалҵоит. Иа-
ра даара имчуп азы аӡыхьшәашәа 
аҿы еиҵалҵоит, аӡырҟәандаҿы иа-
разнак ашәах хылоит, иԥхасҭахоит. 
Ахәшә ԥхасҭамхарцаз архьшәашәага 
иҭагылазароуп. 

Хара ицо рзы ахәшә амҵҟарашь 
аҿы еиҵалҵоит, аха уигьы анаҩс аӡы 
шаларҭәаша ралҳәоит. Лара иахьагьы 
ауаа лзаауеит ахәшә рзыҟалҵарцаз. 
«Иаауеит аԥсуаа, аурысцәа. Ирыхә
озаап. Ирыхәо Анцәа иҟаҵа!», - ҳәа 
дныҳәоит Фируза ажәҩан ахь дыԥшуа 
ҳаиҿцәажәара аамҭазгьы.

Лара илҳәоит еиҳарак иааиуа аҳәса 
шракәу. Илымоу аԥышәа иабзоураны 
ауаа зыргәаҟуа анырҳәалак ашьҭахь 
иаҭаху ахәшә рзыҟалҵоит. 

«Сара ақьаадқәа срыхәаԥшыртә 
еиԥш амедицинатә ҵара сымаӡам, 
еиҭарҳәо алоуп ирҭаху шеилыска-
ауа. Изысымҭогьы дыздыруазароуп. 
Иаҳҳәап, зцәа зтәым аԥҳәыс ахәшә 
лжәыр ҟалаӡом. Ахимиа ҟазҵахьоугьы 
ахәшә инаалаӡом», - азгәалҭоит Фируза.

Лара илҳәоит ахәшә ззылҟалҵо 
рахьынтә ишыҟоу кыршықәса 
инеиԥынкыланы илзаауа. Ус дыҟоуп  
аӡәы – жәашықәса Москвантә иаауа. 

«Аԥсуа хәшәы анужәуа егьырҭ 
ахәшәқәа ацужәыр ҟалаӡом, уи 
адагьы уфатә уахылԥшуазароуп, ах-
ши, арыжәтәи, аԥсуа хәшәи еинаа-
лом. Ахыхәшә ҟалоит, аха имчымза-
роуп. Ахәшә нагӡаны ижәтәуп, нас ауп 
анализқәа аҭаны ианеиҿурԥшуа», - 
еиҭалҳәоит Фируза. 

Фируза излалҳәо ала, ахәшә 
анужәлак ашьҭахь аҭагә иахы-
лаԥшлатәуп. Дацк џьара иааныжь-
зар ҟалоит. Еснагь угәуҽанызароуп, 
убри аҟынтә аиҵаҵа шықәсык ахь 
знык иужәлар бзиоуп.  Ҳәарада, ла-
ра ахәшә аҟаҵашьа амаӡақәа зегьы 
аартны илҳәом, избанзар ус иаԥуп, ус 
ҵасны иамоуп, мап анакәха ахәшә амч 
ацәыӡуеит ҳәа иԥхьаӡоуп.

Аҵиаақәа араҟа рыҿиаразы. Аԥсны 

аԥсабара абеиара иаԥнаҵеит аҭагы-
лазаашьа бзиа. Уи акәхап ауаагьы урҭ 
аҽыхәшәтәразы рхы изадырхәоз. Аҵа-
рауаҩ Стелла Арышԥҳа лдиссертациатә 
усумҭа «Аԥсуа жәлар рмедицина. XIX-
XX ашәышықәсқәа рзы» аҿы ибзианы 
иаарԥшуп аҭҵаамҭақәа анымҩаԥыл-
гоз аамҭазы еиқәханы иҟаз аҟазацәа 
ирдыруаз аԥсуа хәшәқәа. Аԥсны араи-
онқәа зегьы рҿы, шамахамзар, иҟан аԥ-
суа хәшәқәа рыҟаҵашьа здыруаз ауаа. 
Урҭ рдыррақәа абиԥарала аҭаацәа 
рыҩныҵҟа еимырдон. Аб аԥа ииҭон, 
анхәа – аҭаца. Ус, Аҭара дынхон еицыр-
дыруаз ахәшәтәҩы Баз Маршьан.  Иа-
ра идыррақәа иашьа иԥа ииҭеит, егьи 
иҷкәын. Абасала абиԥарақәа ирылга-
ны иааргоит аԥсуа хәшәқәа рымаӡақәа. 
Аха иҟоуп аҿырԥштәқәа, адыррақәа 
анеимырымдозгьы. Аимара инхоз аԥ-
суа хәшәтәҩы Тыкә Џьопуа, зхаҭара ба-
аԥсу ачырақәа ԥиҟон. Стелла Арышԥҳа 
лусумҭаҿы иҳәоуп, иара 150 инаре-
иҳаны аԥҟарақәа шыҟаиҵахьаз. Иа-
ра аҷкәын димамызт аҟынтә идыр-
рақәа аӡәгьы иимҭеит, иӡӷабцәа уи 
рылшом ҳәа иԥхьаӡеит. Тыкә Џьопуа 
идыррақәеи аус злаиуаз имаругақәеи 
иара даныԥсы ашьҭахь анышә иамар-
деит, иара уасиаҭны ишаанижьхьаз 
еиԥш. Иара убас адиссертациаҿы иар-
боуп аинтерес зцу фактқәа. Ҳәарада, 
адыррақәа рырҭомызт атәымуаа, урҭ 
узаахәомызт, аха дыҟан амҳаџьыр-
ра иахҟьаны ихҵәаз Сааҭ Кәрыкь-
ба. Иара иқыҭа гәакьа Ешыраҟа да-
ныхынҳә, иҩны бганы иҟан, иргылартә 
еиԥш аԥарагьы имамызт, убысҟан Са-
аҭ идыррақәа иҭиит. Жәындәрыԥшь 
инхоз Кәырмазиаа рыжәлантә иатәыз 
аӡәы иааихәеит. Урҭ иахьагьы аԥсуа 
хәшәқәа ҟарҵоит.  

Жәлар рмедицина амаӡа аҿыкәыр-
шоуп, уи иаҿу ида аӡәгьы идырыр 
ахәҭам. Ахәшә аҟаҵашьа х-ҩык ире-
иҳаны ирдырыр амч ацәыӡуеит ҳәа 
иԥхьаӡоуп. 

Абызшәаҭҵааҩы Светлана Начҟье-
биаԥҳа лышәҟәы «Аԥсуа бызшәаҿы 
жәлар рмедицина алексика» захьӡу 
аҿы аԥсуаа жәлар рмедицина ажәытә 
аамҭа аахыс аҿиара шамаз атәы аз-
гәалҭоит. Уи дыршаҳаҭуеит археоло-
гиатә ԥшаамҭақәа. Иара амедицина 
аҩаӡарагьы ҳаракын усҟан. Уи азы 
иҟан аҭахра. Аԥсуаа рыдгьыл рыхь-
чон жәытәнатә аахыс. Аибашьрақәеи 
ажәыларақәеи раан рыхәрақәа 
рӷьатәын, аҿкы чымазарақәа ириа-
аитәын. Ҳәарада, уи аҿы ацхыраара 
рнаҭон аԥсабара, Аԥсны абеиара.  

Ашәҟәаҿы еиҭаҳәоуп аинтерес зҵоу 
афактқәа. Иаҳҳәап, ахәшәтәыҩцәа 
аҵиаақәа рыҟәшәара ишазнеиуаз 
атәы. Иара иаамҭоуп ҳәа иԥхьаӡан 
амзаҿа ангыло. Ихадан иарбан мшқәоу 
иалырхуазгьы. Ахәшәтәыҩцәа амш 
аҭагылазаашьеи аамҭеи ирыцныҟәон, 
урҭ аҵиаақәа рхәарҭара анырра арҭо-
ит ҳәа ирыԥхьаӡон. Ахәшә аҟаҵаразы 
аҵиаа иашьҭалан ианцоз ицәажәаӡо-
мызт, иагьхьаԥшӡомызт. Иахьыҵырхуаз 
аҭыԥ аҿы аџьыкхыш хәҷык нкарыԥсон, 
уи ала ахәшәԥса аанрыжьуан, «Адгьыл 
–Аҳкәажә, быхә баҳҭеит» рҳәон гәаны-
ла.  Наҷҟьебиаԥҳа лусумҭаҿы иҳәоуп, 
ахәшә аҟаҵараан зегьы реиҳа рхы иа-
дырхәоз аҵиаақәа ишыруаку ахәыр-
бӷьыц. Иара жәытә аамҭа аахыс аҭәа 
змоу ахәрақәа ирықәырҵон, аџьаӷь, 
аҵысха, ахҭәасаарақәа. Иара ахьыӡ 
ахаҭагьы иаҳәоит уи ахәшә злоу шҵи-
аау. 

Аҵарауаа русумҭақәа рҿы иҳәоуп, 
Аԥсны ишыҟаз абаҩԥҵәара, аҭԥара, 
ахҟәыҿра уҳәа рыхәшәқәа здыруаз 
ахәшәтәыҩцәа бзиақәа, аҵыс ашьа-
пы ԥҵәар – иеиԥишьуеит ззырҳәоз. Ус 
еиԥш иҟаз Лыхны инхоз Антон Ԥлиа 
ихьӡ еицырдыруан.  Аҽыхәшәтәразы 
Урыстәылантәи изаалон ашьапылам-
пыл асыҩцәа. 

Сара сандугьы Нуниа Кьылԥҳа-Жьи-
ба аԥсуа хәшәқәа ҟазҵоз дыруаӡәкуп. 
Схәыҷны исгәалашәоит Мгәыӡырхәа 
ҳаҩнаҭа лассы-лассы ишаҭаауаз еи-
уеиԥшым ачымазарақәа идыргәаҟу-
аз.  Лара абылра ахәшә ҟалҵон, ахәда 
хәшәы, акәырҵыхь ахәшә, ашьапы 
ахәахәара, ацәым ахәшә, иара убас 
илдыруан алаԥш аҟынтә аҭәҳәақәа. 
Изныкымкәа схаҭагьы ҭсыҭәҳәахьан. 
Маӡала илҳәоз аҭәҳәа ашьҭахь, ашы-
леи аӷьыкхыши злаҳәаз ақьаад хынтә 
исыкәаршаны, хазы дзыҭәҳәоз аӡы 
слыржәуан, нас ҿымҭ дцаны ақьаад 
лбылуан. Уи нахыс абарҵаҿы даатәон. 
Ԥыҭраамҭак ашьҭахь аҿырҳасра да-
лагон, лылақәа ҟаԥшьӡа, ицәаакӡа иа-
аҟалон. 

Ачымазарақәа рыхәшәтәраан лас-
сы-лассы аҭәҳәақәагьы ҟарҵон. Урҭ 
иахьа уажәраанӡагьы ҳара ҳҟынӡа 
иааӡеит. 

Фируза Цәеиԥҳагьы адоу аныл-
хәышәтәуа аҭәҳәагьы ҟалҵоит. Ауаҩы 
илҵуа адоу зеиԥшроу еиԥш ианаа-
ло ахәшә ҟалҵоит. «Цырак улҵзар, уи 
ҷкәыноуп, иӡӷабзар - быжьцырак ул-
намхыр залшом», – азгәалҭоит лара. 
Адоу ахәшә злаҟарҵо даара ахахә 
ылызхуа ҵиаауп. 

«Адоу ахәшә злысхуа дацуп. Зны 
аҭәҳәа ҟасҵоит адоу ахаҭа ахьалҵыз 
аҭыԥ аҿы, нас адац ҟәаҟәаны ахәшә 
ақәысҵоит. Уи адагьы арыжәтәгьы исҭо-
ит ауаҩы, иҩнуҵҟа аҭәа иӷрамлар-
цаз (иџьбароу ахәшә ижәуеит). Аме-
дицина аганахьала иԥырҟоит, аԥсуа 
хәшәы акәзар, ианақәуҵалак ашьҭахь 
инамҵаԥсны иакуеит, аҷабга еиԥш. 
Хынтә-ԥшьынтә ианақәуҵалак ашьҭахь, 
агәыцә ааҭнагоит», - еиҭалҳәоит Фи-
руза.  

Фируза лхаҭагьы аԥсуа хәшәы 
лжәуеит. Уи лыԥшәма илзыҟаиҵо-
ит,  лхала иҵхны иҟалҵар, лара лзы 
ихәарҭахом азы. «Амашьаныла 
амашәыр санақәшәа нахыс чырак 
сылҵит, ахәшә анызжәлак ицоит». Са-
ра урҭ ахәшәқәа рыгәра згоит, сдыр-
рақәа сыԥҳаиҳабы лнапы ианысҵоит», 
– лҳәоит Фируза. 

Абасала, ари аҭаацәараҿы аԥсуа 
хәшәы аҟаҵаразы адыррақәа еимыр-
дарц ргәы иҭоуп изызҳауа ԥхьаҟатәи 
абиԥарақәа рзы. Иахьатәи аамҭа 
иақәшәо амедицинеи жәлар рмеди-
цинеи еинааланы еицааиуеит, актәи 
иаҳа-иаҳа иҿиоит, аҩбатәи акәзар, 
имырӡкәа, ажәытәра иагәылган иа-
аргоит.

Аԥсуа хәшәқәеи 
аҭәҳәақәеи рдунеи
Жәлар рмедицина

Альбина Жьиба    

Зыҩны блыз 
ирыцхраауеит

dd Актәи Бедиа ақыҭа аҿы 
шьаҭанкыла иблит ҩ-еихагылак 
змаз аҩны, – Аԥсныпресс ахь 
Иҷыдоу аҭагылазаашьақәа рзы  
Аминистрра  аҟынтәи адырра 
ҟалеит.  

 Абылра ҟалеит Тҟәарчал 
араион Актәи Бедиа ақыҭан. Ам-
царцәаҩцәа ашьыжь, асааҭ 8:15 
рзы адырра шроузҵәҟьа абылра 
ахьыҟалаз аҭыԥ ахь идәықәлеит. 
Амца акит ҩ-еихагылакны иҟаз 
ахатәы ҩны. Амцарцәаҩцәа 
аҭыԥ ахь ианнеиуаз аамҭазы аҩ-
ны зегьы  амца иамҽханакхьан». 
Амцарцәаҩцәа ирылшоз зегьы 
шыҟарҵазгьы, аҩны шьаҭанкы-
ла иблит. Аӡәгьы ааха имоуӡеит. 

«Заанаҵтәи адыррақәа ры-
ла, атрансформатор ааигәа-
ра ицоз звольтҳараку афым-
цамҩангага аҩныҟа инагаз 
афымцацәаҳәақәа рыҩаӡара 
аҟынӡа илаҟәит. Уажәы амца-
кра зыхҟьаз аилкааразы агәаҭа-
рақәа мҩаԥысуеит», - ҳәа Аԥс-
ныпресс ахь адырра ҟаиҵеит 
Тҟәарчал араион абылрацәыхь-
чаратә ҟәша аиҳабы Денис 
Кәыҵниа. 

Хәажәкырамза 18, ашьыжь 
Актәи Бедиа ақыҭан зыҩ-
ны блыз аҭаацәа аҳәынҭқар-
ра аҟынтәи ацхыраара роуеит, 
ҳәа «Аԥсны.Иахьа» акорреспон-
дент диҿцәажәо, иҳәеит атәыла 
Аԥыза-министр актәи ихаҭыԥу-
аҩ, аенергетикеи атранспорти 
рминистр Џьансыхә Нанба. Уи 
иажәақәа рыла, еишьашәалоу 
амаҵзурақәа иҟалаз абылра 
зыхҟьаз аилкаара иаҿуп.

 «Аҳәынҭқарра Ахадеи 
Аԥыза-министри иахәҭоу 

анапынҵақәа ҟарҵеит абылра 
иақәшәаз аҭаацәа ацхыраара 
рыҭазарц азы.   Ахҭыс ахьыҟалаз 
аҭыԥ ахь инеит шьаҭанкылатәи 
аргыларазы Аусбарҭа ахаҭар-
накцәа, урҭ иблыз аҩны аҭыԥ 
аҿы агәаҭарақәа мҩаԥырго-
ит, аҩны аиҭашьақәыргылара 
ҟало-иҟамло   еилыркаауеит, 
апроект-харџьынҵатә қьаадқәа 
еиқәдыршәоит. 

Ихымԥадатәиу аусшәҟәқәеи 
ашәҟәынҵақәеи зегьы ре-
иқәыршәара ашьҭахь, ари аус 
азы аӡбамҭақәа рыдыркыла-
раны иҟоуп», – иҳәеит Џьан-
сыхә  Нанба. Аԥыза-министр 
актәи ихаҭыԥуаҩ а-Telegram-ка-
налқәак рҿы ицәырҵыз аҩны 
абылра зыхҟьаз  аинформа-
циа мцыркуп ҳәа иазгәеиҭеит. 
«Звольт ҳараку афымцацәаҳәа 
«Аҽгәара» аҩны иахьақәҳаз 
азы иблит ҳәа иҟоу аинформа-
циа  ҵабыргӡам. Афымцацәаҳәа 
еибгоуп. Абылра зыхҟьаз, насгьы 
иҟалаз-шыҟалаз атәы  аспеци-
алистцәа хымԥада еилыркаа-
уеит», - инаҵшьны иазгәеиҭеит 
Џьансыхә Нанба. 


